
კვირის პალიტრა

"პარადოქსია, რომ "ოცნებას" "ნაცმოძრაობის" ყოფილი იდეოლოგები "ასამართლებენ..." (კვირის პალიტრა)

ავტ. ნათია დოლიძე

ინტერვიუ ხათუნა ლაგაზიძესთან.

ხორავას ქუჩაზე მოზარდების მკვლელობის საქმის გარშემო განვითარებული მოვლენების შეფასებისას ექსპერტი ხათუნა ლაგაზიძე ამბობს, რომ  10 ივნისის აქციაზე პოლიტიკოსების უკანა პლანზე გადასვლა განაპირობა ხალხის სიმცირემ, რადგან მათ არ მოისურვეს, საზოგადოებას კიდევ ერთხელ დაენახა, რომ ვერ შეძლეს კრიტიკული საპროტესტო მასის გამოყვანა. 
„ყველაზე მეტად არ მინდა, რომ ზაზა სარალიძე იქცეს ბრმა იარაღად იმ პოლიტიკოსების ხელში, რომლებიც ყველაფერზე წავლენ საკუთარი ამბიციებისთვის: არ მოერიდებიან არც დესტაბილიზაციას, არც სამოქალაქო დაპირისპირების პროვოცირებას, არც პანკისის თემით მანიპულირებას.“ - აღნიშნავს რესპონდენტი და აქვე ამბობს, რომ ამ აქციამ მიიღო ზაზა სარალიძისთვის ყველაზე დამაზიანებელი განვითარება, რადგან ღონისძიება, რომელიც ასოცირდება "ნაციონალურ მოძრაობასთან", ვერ იქნება იმ მასშტაბის, რომ რეალური შედეგი მოიტანოს. 

ლაგაზიძის მოსაზრებით, საქმის სამართლიანი გამოძიება არის ხელისუფლების გადარჩენის ერთადერთი გზა, წინააღმდეგ შემთხვევაში, ის ნამდვილად გახდება ხელისუფლების ცუდი დასასრულის დასაწყისი. 
ექსპერტის განმარტებით, ხორავას ქუჩაზე მოზარდების მკვლელობის საქმემ გამოავლინა სასამართლო სფეროში არსებული სისტემური პრობლემები, უპირველესად კი, გაშიშვლდა "ქართული ოცნების" ხელისუფლების არჩეული ძალაუფლების შენარჩუნების გზა. მისივე შეფასებით, მართული პროკურატურა და სასამართლო, ის პროკურორები და მოსამართლეები, რომლებიც ქმნიდნენ სააკაშვილის ხელისუფლების რეჟიმის ფასადს, ახლა "ქართული ოცნების" სახეს ქმნიან.

რესპონდენტი ეხმაურება ხორავას ქუჩაზე მოკლული დავით სარალიძის წინააღმდეგ წარმოებულ კამპანიასაც. მისი სიტყვებით: „ხელისუფლებამ სასწრაფოდ უნდა აღკვეთოს ამორალური კამპანიები. მთელი ეს პროცესი სწორედ ხელისუფლებას ანადგურებს მორალურად, რომელმაც თუ თვითონ არ აწარმოა ეს კამპანია, სხვას მისცა ამის საშუალება.“

რაც შეეხება ვითარებიდან გამოსვლის გზებს, ლაგაზიძე ფიქრობს, რომ თუ "ქართულ ოცნებას" გადარჩენა უნდა, ის რადიკალურ განახლებას უნდა შეუდგეს. მისი აზრით, ყველა გზა და რესურსი ისევ ბიძინა ივანიშვილისკენ მიდის, მან უნდა აღიაროს ცვლილებების აუცილებლობა და თავისი ახალი მისია, როგორც პოლიტიკაში ახალი თაობის შემომყვანისა.
ექსპერტი ფიქრობს, რომ ხელისუფლების წარმომადგენლები თეა წულუკიანის თანამდებობიდან გადაყენებისგან თავს იკავებენ, რადგან არ სურთ, საპროტესტო აქციებზე გაჟღერებული მოთხოვნები თანმიმდევრულად შეასრულონ, იუსტიციის მინისტრს კი სამთავრობო ცვლილებების ფარგლებში შეცვლიან, საპრეზიდენტო არჩევნების წინ ან მას მერე.

ლაგაზიძე გამოცემასთან ინტერვიუს „ევროპულ საქართველოზე“ საუბრით ასრულებს. ის ეხმაურება პარლამენტში დროებითი საგამოძიებო კომისიის ხელმძღვანელად სერგი კაპანაძის დანიშვნას: „ხელისუფლებამ იქამდე მიიყვანა საქმე, ადამიანის უფლებების დარღვევისთვის თუ უსამართლობისთვის "ქართულ ოცნებას" "ნაციონალური მოძრაობის" ყოფილი იდეოლოგები "ასამართლებენ". - აცხადებს ექსპერტი და ეჭვს გამოთქვამს, რომ მათი ხელმძღვანელობით წარმოებული საქმე წარმატებით დასრულდება, ამის მიზეზად კი საზოგადოების დიდი ნაწილის უარყოფით გამოხმაურებას ასახელებს. 

"მირზა სუბელიანის დაკავებით ვერ გამაცურებენ" (კვირის პალიტრა)

ინტერვიუ ზაზა სარალიძესთან.

სტატიის მიხედვით, შსს-მ პროკურატურის ყოფილი მაღალჩინოსანი მირზა სუბელიანი დაკითხვაზე სამჯერ დაიბარა და დანაშაულის შეუტყობინებლობისთვის დააკავა, მოკლული დავით სარალიძის მამა ზაზა სარალიძე კი მისი შვილის მკვლელებისა და ყველა​ იმ პირის გამოვლენას ითხოვს, ვინც დამნაშავეებს მფარველობდა და მტკი​ცებულებებს აყალბებდა.
მისივე თქმით, სუბელიანი გამოძიების პირველივე დღიდან საქმის გაყალბებასა და მოწმეების დაშინებაში უშუალოდ იღებდა მონაწილეობას, ახლა კი მხოლოდ დანაშაულის შეუტყობინებლობისთვის აკავებენ.
ის ეჭვობს, რომ შსს-ც პროკურატურის გზას დაადგა და მკვლელებს ისევ ხელს აფარებენ.
სარალიძის ინფორმაციით, როდესაც ეჭვმიტანილ მიხეილ კალანდიასთან მირზა სუბელიანი მივიდა, მასთან ერთად მისი მეუღლე და შვილიც იყვნენ, თუმცა, ისინი ამ დრომდე არ დაუკავებიათ. მისივე თქმით, როცა ამ საკითხზე პროკურორ ზვიად ფხაკაძეს ესაუბრა, პროკურორმა მას უთხრა, რომ მთელ ოჯახს ვერ დააკავებდნენ. 
„თავიდან ბოლომდე თეთრი ძაფით იკერებოდა ეს საქმე და მინისტრმა წულუკიანმა ტაში დაუკრა ყოფილ მთავარ პროკურორს. არ არის ეს დაცინვა?! შსს-ს ნაბიჯს სუბელიანის დაკავება​სთან დაკავშირებით, მივესალმები, მაგრამ მისთვის წარდგენილი ბრალი ჩემთვის გადმოგდებული საკენკია, რომელსაც მე არ ავკენკავ.” - ამბობს სარალიძე და დასძენს, რომ სისტემის წინააღმდებ ბრძოლას მხოლოდ ფიზიკური განადგურების შემთხვევაში შეწყვეტს. 

"მე არ მივყვები "ამსტერდამის დაჯგუფების" პოლიტიკურ ნაბიჯებს" (კვირის პალიტრა)

ავტ. რუსუდან შელია

ინტერვიუ დავით უსუფაშვილთან.

"შენების მოძრაობის" დამფუძნებელი დავით​ უსუფაშვილი ხორავას ქუჩაზე მოზარდების მკვლელობის საქმის სამართლებრივ ხარვეზებზე საუბრობს. მისი შეფასებით, ფაქტია,​ რომ უკვე გამოძიების პრო​ც​ესში მოხდა არაერთი ახალი​ დანაშაული - შეუტყობინებლობა, დაფარვა, ცრუ ჩვენებების მიცემა, მოწმეებზე ზეწოლა, მტკიცებულებების განადგურება, ამიტომ მირზა სუბელიანის დაკავება მხოლოდ პირველი ნაბიჯია და ამის გამო ჯერ  არც უნდობლობის გამოცხადება ღირს და არც ნდობის.
უსუფაშვილი თვლის, რომ მამას, რომელსაც შვილის მკვლელი თავად გაუხდა დასადგენი, სრული მორალური უფლება აქვს, უნდობლობა გამოუცხადოს არათუ მთავრობას, არამედ საზოგადოდ სისტემას, ეს მოთხოვნები კი მორალური სიბრტყიდან პოლიტიკურში გადაიტანა ოპოზიციის იმ ნაწილმა,​ რომელსაც რევოლუციურ-რევანში​სტული დღის წესრიგი აქვს.

უსუფაშვილი ფიქრობს, რომ მართლმსაჯულებისა და სამართალდამცავი სისტემის კრიზისი განაპირობა "ოცნების" პოლიტიკური ლიდერების, პირველ რიგში, ბიძინა ივანიშვილის პოლიტიკურ-მსოფლმხედველობრივმა შეცდომამ. მისივე თქმით, სამწუხაროა, რომ წულუკიანის ბოლო განცხადებებმა არ გააჩინა იმის განცდა, რომ ხორავას ქუჩის ტრაგიკულმა ეპოპეამ იუსტიციის მინისტრს ფუნდამენტური ცვლილებების აუცილებლობა დაენახა, პირიქით, შეიქმნა შთაბეჭდილება, რომ ის არ იზიარებს პრემიერის თუ შს მინისტრის შეშფოთებას.​ 
„არ ვიქნებოდი​ წინააღმდეგი, თუ წულუკიანი​ გადადგომა-არგაადგომამდე, მთავარი პრო​კურორის თანამდებობაზე შალვა შავგულიძის, ანა დოლიძის ან მსგავსი ბიოგრაფიის მქონე სხვა პრინციპული პროფესიონალების შერჩევით დაუმტკიცებდა ყვე​ლას, რომ მანაც მიიღო მწარე გა​კვეთილი.“ - ამბობს პარლამენტის ყოფილი თავმჯდომარე.

რესპონდენტის შეფასებით, მმართველი გუნდის კრიზისი ნელ-ნელა სახელისუფლებო კრიზისში გადადის, ამიტომ, საჭიროა სისტემური ინსტიტუციური ცვლილებები და არა ვინმეს გადაყენება ან დაკავება. მისივე სიტყვებით, სააკაშვილის საფრთხობელად გამოყენება აღარ გამოვა და არც "ამსტერდამის დაჯგუფების" მიერ ორგანიზებულ აქციაზე მიმსვლელთა რაოდენობით იზომება საზოგადოების უკმაყოფილების ტემპერატურა. 
უსუფაშვილი ხელისუფლებას სამი მიმართულებით გადასადგმელ ნაბიჯებს კარნახობს: „პირველი​, ხორავას ქუჩისა​ და მსგავსი ტრაგედიის პასუხად არაოცნებელი პროფესიონალის დანიშვნა მთავარ პროკურორად; მეორე - მართლმსაჯულების სისტემისადმი დაცემული ნდობის​ პასუხად იუსტიციის უმაღლესი საბჭოს ხელახლა დაკომპლექტება არამურუსიძეებით; მესამე - ერთპარტიული მონოპოლიის გამო პოლიტიკური სისტემის მოშლის პასუხად რიგგარეშე თუ მორიგი არჩევნებისთვის პროპორციული საარჩევნო სისტემის შემოღება.“

პოლიტიკოსი დასძენს, რომ რუსთაველის გამზირზე კარვების გადატანა ე.წ.  "ამსტერდამის დაჯგუფების" გადაწყვეტილებაა და ის ამ პოლიტიკურ ნაბიჯებს ემიჯნება.

"ხელისუფლება დაფიქრდეს, წულუკიანს გადაეფარება თუ..." (კვირის პალიტრა)

ავტ. რუსუდან შელია

ინტერვიუ სულხან სალაძესთან.

სტატიაში ნათქვამია, რომ ქვეყნის წამყვანი არასამთავრობო ორგანიზაციები მთავარი პროკურორის შესარჩევი კონსულტაციების პროცესს ემიჯნებიან, სანამ იუსტიციის მინისტრი თეა წულუკიანი თანამდებობას არ დატოვებს. სამოქალაქო სექტორის წარმომადგენლები ფიქრობენ, რომ პროკურატურაში შექმნილ პრობლემებზე პასუხისმგებელი არა მხოლოდ ირაკლი შოთაძე, არამედ იუსტიციის მინისტრიცაა.

„ახალგაზრდა იურისტთა ასოციაციის“ თავმჯდომარე სულხან სალაძე წულუკიანის ექვსწლიანი მინისტ​რობის ისტორიაზე დაყრდნობით ამბობს, რომ ის წარუმატებელი მინისტრია და მეტიც, მისი მმართველობის სტილი მართლმსაჯულების სისტემას აზიანებს.
„იქნებ პრემიერმა გვიპასუხოს, როგორ უნდა ველაპარაკოთ თეა წულუკიანს, რომელმაც მადლობა გადაუხადა შოთაძეს საქმიანობისთვის და მეტიც, თანამდებობაზე დარჩენას სთხოვდა. ეს ნიშნავს, რომ ის ვერ აღიქვამს ხორავას ქუჩის საქმის სიმწვავეს.“ - ამბობს სარალიძე და აქვე ხაზგასმით აღნიშნავს, რომ ის სხვა არასამთავრობო ორგანიზაციებთან ერთად, უარს ამბობს მხოლოდ წულუკიანთან ერთად კონსულტაციებზე, ხოლო ახალ მინისტრთან მთავარი პროკურორის შერჩევაში მონაწილეობისთვის მზადყოფნას გამოთქვამს.
სალაძე იმ რეფორმებს იხსენებს, რომლებიც, მისი თქმით, წულუკიანმა ჩააგდო, მათ შორის, ინფორმაციის თავისუფლების კანონპროექტი, დამოუკიდებელი საგამოძიებო მექანიზმის შექმნა და ევროპულ სასამართლოში მის მიერ შერჩეული მოსამართლეების წარდგენასთან დაკავშირებული პროცესები. 
რესპონდენტის სიტყვებით, ხელისუფლება კიდევ ერთხელ უნდა დაფიქრდეს, თეა წულუკიანს გადაეფარება თუ სისტემის რეალურ გაჯანსაღებაზე დაიწყებს ზრუნვას.

"ამ საქმეში შსს-ს როლი სამა​რთლებრივი აბსურდია" (კვირის პალიტრა)

ავტ. რუსუდან შელია

ინტერვიუ მაია მწარიაშვილთან. 

თბილისის ყოფილი პროკურორი მაია მწარიაშვილი ხორავას ქუჩაზე მოზარდების მკვლელობის საქმეს ეხმაურება. მისი განმარტებით, შს მინისტრის მოადგილის განცხადება, რომ ყველა დამნაშავის​ პასუხისმგებლობის საკითხს შსს დააყენებს, ნონსენსია, რადგან ეს არ არის მათი კანონიერი​ ფუნქცია. მისივე თქმით, პასუხისმგებლობის საკითხს აყენებს პროკურატურა, შესაბ​ამისად, გაუთვითცნობიერებელ მოქალაქეს ექმნება ილუზია, რომ თუ საქმე პროკურატურამ ვერ გამოიძია, ამას შსს გააკეთებს. 
მწარიაშვილის შეფასებით, გამოძიება თავიდანვე უცნაურად წარიმართა და თუ ეს ვიღაცის მფარველ​ობის, ქრთამის აღებისა თუ უცოდინარობის გამო მოხდა, აუცილებლად უნდა გაირკვეს.
რესპონდენტის სიტყვებით: “ის ფაქტიც, რომ პარლამენტში დროებითი​ საგამოძიებო კომისია შეიქმნა, ნიშნავს, რომ სახელმწიფოც აღიარებს მართლმსაჯულების ხარვეზებს და უნდობლობას უცხადებს მისივე დაქვემდებარებაში მყოფ საგამოძიებო უწყებებს.“
მწარიაშვილი ამბობს, რომ მოკლული ახალგაზრდის მამის პროტესტზე არ უნდა იყოს დამოკიდებული სახელმწიფო მანქანის სწორი მოქმედება. მისივე შეხედულებით, შსს-ს ქმედებები გვაჩვენებს, რომ უწყება მკვლელობის გარემოებებს კი არ იძიებს, დანაშაულის დაფარვისა და შეუტყობინებლობის გამოძიებითაა დაინტერესებული.
მწარიაშვილი გამოსავალს  შსს-ში, პროკურატურაში და სასამართლოში როგორც საკადრო, ისე მექანიზმების გასამართად რეფორმების გატარებაში ხედავს. 

გიორგი ტატუნაშვილი: „პასუხი რუსეთს მოეთხოვება“ (კვირის პალიტრა)

ავტ. თიკო ოსმანოვა

გამოცემის ცნობით, არჩილ ტატუნაშვილის ოჯახს სამხარაულის ექსპერტიზის ეროვნულმა ბიურომ რამდენიმე დღის წინ დასკვნა გაუგზავნა, სადაც ნათქვამია, რომ გარდაცვლილს სხეულზე ბლაგვი საგნით ასზე მეტი დაზიანება აქვს მიყენებული. 
გარდაცვლილის მამა გიორგი ტატუნაშვილი აცხადებს, რომ რუსეთის წინააღმდეგ სარჩელი სახელმწიფოსთან ერთად მის ოჯახსაც აქვს შეტანილი. მისივე თქმით, რუსეთი აკონტროლებს ცხინვალს და პასუხი მას მოეთხოვება. 

ოჯახის ადვოკატი თამარ ავალიანი განმარტავს, რომ საჩივარი ადამიანის უფლებათა ევროპულ სასამართლოში აგვისტოში შევა. 
წამების მსხვერპლთა რეაბილიტაციის ცენტრ „ემპათიაში“ აცხადებენ, რომ სამხარაულის ბიუროს დასკვნა ძალიან დაბალ დონეზეა დაწერილი, მასში საუბარია მხოლოდ დაზიანებებზე და არ არის მითითებული, თუ რითია გამოწვეული დაზიანება. ორგანიზაციის დირექტორი მარიამ ჯიშკარიანი ამბობს, რომ დასკვნა ინგლისურადაც კი არ არის თარგმნილი, რომ სტრასბურგში გადაიგზავნოს. „არ ვიცი, ყოველივე ეს რას დავაბრალო, არაპროფესიონალიზმს თუ რუსული სპეცსამსახურების გავლენას“. - დასძენს ჯიშკარიანი. 

ქართველთა მწამებელს თბილისში მკურნალობენ?! (კვირის პალიტრა)

ავტ. ლალი პაპასკირი

სტატიაში საუბარია გავრცელებულ ინფორმაციაზე, რომ თბილისში, ღუდუშაურის სახელობის კლინიკაში მკურნალობის კურსს გადის არ​ჩილ ტატუ​ნაშ​ვი​ლის წა​მე​ბის ორ​გა​ნი​ზა​ტო​რის, ფილიპ ხა​ჩი​რო​ვის პი​რა​დი მცველი ას​ლან ჯი​ო​ე​ვი. 
პოლიტოლოგი კორნელი კაკაჩია ამ ფაქტზე და საზოგადოებაში არსებულ აზრთა სხვადასხვაობაზე საუბრისას აღნიშნავს, რომ პაციენტი კლინიკაში „წითელი ჯვრის“ საერთაშორისო ორგანიზაციამ მიიყვანა და მის მიღებაზე უარის თქმის საფუძველი კანონიერად არ არსებობდა. მისივე განმარტებით, თუ ჯიოევს ჩადენილი აქვს დანაშაული, უნდა დაისაჯოს, როგორც საქართველოს ნებისმიერი მოქალაქე და ამაში ვერცერთი საერთაშორისო ორგანიზაცია ვერ ჩაერევა. 

"ვერემ კატეგორიულად­ გაგვაფრთხილა..." (კვირის პალიტრა)

ავტ. ეკა ლომიძე

დედამიწის შემსწავლელ მეცნიერებათა ინსტიტუტისა და ეროვნული სეისმური ცენტრის დირექტორი თეა გოდოლაძე აცხადებს, რომ საზოგადოებამ ძალიან იოლად დაივიწყა 13 ივნისის ტრაგედია და ისევ ნებართვები ვერეს ჭალებში მშენებლობისთვის, რაც დაუშვებელია. ის თვლის, რომ მოსახლეობა უნდა დადგეს ფეხზე​ და მოითხოვოს კანონმდებლობის შეცვლა. მისი სიტყვებით, გეოლოგების არასწორი დასკვნების საფუძველზე, არასწორად გაცემული სამშენე​ბლო ნებართვებით აშენებულ სახლებში 20 წელიწადში, შესაძლოა უფრო ადრეც, ხალხი დაიხოცოს, რადგან არავინ იცის, როდის განმეორდება სტიქია. 

"კვირის პალიტრამ"​ ექსკლუზიურად შეიტყო, რომ კომპანია "საქ​წყალპროექტის" პროექტით შექმნილი ღვარ​ცოფის ნატანდამჭერი ცხაურიანი კედლები მდინარე ვერეში უკვე ჩადგმულია. კედლები ღვარცოფის ნატანს დაიკავებს და ქალაქის დასახ​ლებულ ტერიტორიაზე გამავალი კალაპოტის  ხიდებსა და გვირაბებში წყალს დაუბრკოლებლად გაატარებს. სპეციალისტების თქმით, ცხაურიანი დამჭერები​ მოსახლეობას დაიცავს არა წყალდიდობისგან, არამედ მოვარდნილი წყლის კალაპოტის ისეთი მასშტაბით გაფართოებისგან, რაც კატასტროფას გარდაუვალს გახდის, თუმცა, ეს არ ნიშნავს იმას, რომ ვერეს ხეობის კალაპოტში რაიმეს აშენება შეიძლება.

"უგულავას მეგობარი ზაქაიძე მაფიოზი­ და "ცეხავიკია", რომელმაც ნარმანიას დროსაც იხეირა" (კვირის პალიტრა)

ავტ. რუსუდან შელია

სტატიის თანახმად, სააპელაციო სასამართლოს 28 მაისის გადაწყვეტილებამ ვაკის პარკში სასტ​უმრო "ბუდაპეშტის" აშენების საკითხი კვლავ დღის წესრიგში დააყენა​ - სასამართლომ "მწვანე ალტერნატივის" სააპელაციო საჩივარი არ დააკმაყოფილა, სამაგიეროდ, დააკმაყოფილა იმ კომპანიების აპელაცია, რომლებმაც რეკრეაციულ ზონაში შვიდსართულიანი სასტუმრო უნდა ააშენონ.

სააპელ​აციო სასამართლოს გადაწყვეტილებას "მწვანე ალტერნატივის" წევრი ნინო გუჯარაიძე აფასებს. ის იხსენებს, რომ 2013 წელს, ქალაქის მაშინდელმა მერმა გიგი უგულავამ მშენებლობის ნებართვის გაცემით საქართველოს ადმინისტრაციული კოდექსის რამდენიმე მუხლი დაარღვია, ამიტომაც მოულოდნელი​ იყო სააპელაციო სასამართლოს გადა​წყვეტილება, რომელმაც ჩათვალა,​ რომ ნებართვა კანონიერია.

თბილისის საკრებულოს ყოფილი წევრი ალეკო ელისაშვილის შეფასებით, მთელი ამ საქმის აბსურდულობა იმაშია, რომ როგორც დავით ნარმანიას, ისე კახა კალაძეს, გიგი უგულავას უკანონო გადაწყვეტილების გაუქმება სასამართლო დავის გარეშეც შეეძლოთ, თუმცა ეს არ გააკეთეს. მისივე განმარტებით, „ტიფლის დეველოპმენტის" მეწილეები გოგა ზაქა​იძე და ედუარდ შევარდნაძის ნათესავი​, მამუკა შევარდნაძე​ არიან. უგულავამ კი ზაქაიძეს როგორც ფინანსური,​ ისე პირადი ინტერესის გამო მისცა სკვერში შვიდსართულიანი​ სასტ​უმროს აშენების უფლება. მისი სიტყვებით: „ზაქაიძე "ნაცმოძრაობის" ერთ-ერთი ყველაზე მსხვილი შემწირ​ველიც გახლდათ და განთქმული იყო გულუხვობით მაღალჩინოსნებთან. ის მაფიოზი​ და "ცეხავიკია", რომელმაც უგულავასთან მეგობრობის შემდეგ, ნარმანიას მერობის დროსაც იხეირა.“
ელისაშვილი აცხადებს, რომ მთელი თბილისის მოსახლეობა დაიცავს ვაკის პარკს და იქ სასტუმროს აშენებას არ დაუშვებს. 

SOS! 6 წელიწადში ქართველებმა აზარტულ თამაშში 9 მილიარდზე მეტი დახარჯეს! (კვირის პალიტრა)

ავტ. ემა ტუხიაშვილი

ოფიციალური სტატისტიკით ირკვევა, რომ საქართველოში სათამაშო ბიზნესის ბრუნვა უფრო მაღალია, ვიდრე თუნდაც სუპერმარკეტებისა და სასურსათო მაღაზიების ერთად აღებული. მაგალითად, 2017 წელს სათამაშო ბიზნესის ბრუნვამ 5,650 მლრდ ლარი შეადგინა, რაც საცალო ვაჭრობის არასპეციალიზებული მაღაზიების ბრუნვასთან შედარებით თითქმის 1,6 მლრდ ლარით მეტია.

"ახალგაზრდა ფინანსისტთა და ბიზნესმენთა ასოციაციის" ანალიტიკოსი ანდრია გვიდიანი მიიჩნევს, რომ ეს ბიზნესი ხელისუფლების მხრიდან რეგულირებას საჭიროებს, რადგან ის უკვე ბიზნესი აღარ არის, არამედ ეკონომიკისთვის პრობლემად იქცა. მისი სიტყვებით, სათამაშო ბიზნესი არის მეტასტაზი საქართველოს ეკონომიკისთვის, რომელიც აუცილებლად მოსაცილებელია.
გვიდიანი იმედს გამოთქვამს, რომ ხელისუფლება მალე მიიღებს პოლიტიკურ გადაწყვეტილებას და აზარტულ თამაშებში არსებულ მდგომარეობას მოაწესრიგებს. 

ალია
დიდი სკანდალი და არეულობა „ქართულ ოცნებაში“ - რომელი მინისტრები და გუბერნატორები დაემშვიდობებიან სავარძლებს (ალია) 

ავტ.: ანი დვალიშვილი 

სტატიის თანახმად, მმართველი გუნდის კულუარებში დაუნდობელი ბრძოლა გრძელდება და ვითარების დასტაბილურებას ვერც ბიძინა ივანიშვილი ახერხებს, რადგან ვიდრე ექსპრემიერი რომელიმე გუნდთან აგვარებს სიატუაციას, მეორე ჯგუფი მის გარეშე რეგიონებში ალაგებს საქმეებს. ჟურნალისტის ინფორმაციით, ამ ყველაფერმა ბიძინა ივანიშვილი იმდენად გააღიზიანა, რომ პარტიის რეგიონული მდივნის თანამდებობა შემოიღო და ეს პოსტი პარლამენტარ დიმიტრი სამხარაძეს ჩაბარდა, რადგან სამხარაძეს მუდმივი კავშირი ჰქონდა წლების განმავლობაში რეგიონებთან და რიგ შემთხვევებში საკადრო გადაწყვეტილებების მიღებაშიც იყო ჩართული. სტატიაში ასევე ხაზგასმულია, რომ „ქართული ოცნების“ რეგიონულ მდივანს იოსებ გოგაშვილთან ნათელმირონი აკავშირებს და დიმიტრი სამხარაძე „რეგიონებში გაბლატავებული კადრების დასაოკებლად“ სუს-ის რესურსსაც გამოიყენებს. 
„ალიას“ ინფორმაციით, ყოფილი პრემიერისთვის ასევე პრობლემატური საკითხია პარლამენტარებისთვის ხელფასის გაზრდაც, თუმცა, საკანონმდებლო ორგანოში კარგად იციან, რომ ამ ვითარებაში საპარლამენტო არჩევნებს არავინ დანიშნავს, ამიტომაც გაზრდილი ხელფასის პირობებში დაახლოებით 100 000 ლარით მეტის აღებას მოახერხებენ. 
სტატიაში ყურადღება მეტროს მემანქანეების გაფიცვაზეცაა გამახვილებული. კონფიდენციალური წყაროს ინფორმაციით, კახა კალაძემ გადაწყვეტილება ხელფასის უცვლელად დატოვების თაობაზე ბიძინა ივანიშვილის თანხმობით მიიღო. მისი თქმით, მართალია თბილისის მერს საბოლოოდ დათმობაზე წასვლა მოუწია და ითქვა, რომ ხელფასის ზრდა 2019 წლიდან მოხდება, თუმცა, რეალურად კულუარებში სხვა პროცესები მიმდინარეობს და მემანქანეების დიდი ნაწილის გათავისუფლება აგვისტოში დაიწყება. ამ ინფორმაციას გამოცემას ერთ-ერთი ის პირი აწვდის, ვინც მემანქანეების ჩანაცვლება-გადამზადების პროცესში უშუალოდაა ჩართული. 

გაზეთი ასევე წერს, რომ საჯარო მოხელეებს „ქართულმა ოცნებამ“ 2012 წლიდან დღემდე 150%-ით გაუზარდა ხელფასი, რადგან ეს კადრები ძირითადად სახელისუფლებო პარტიის კოორდინატორები და აგიტატორები არიან და მომავალ საპრეზიდენტო არჩევნებშიც აქტიურად იქნებიან ჩართულნი. 

სტატიის დასასრულს, ავტორი წერს, რომ ბიძინა ივანიშვილმა უკვე შეარჩია მთავრობა, რომელიც საპრეზიდენტო არჩევნების შემდეგ დაკომპლექტდება და ამ გადაწყვეტილებას გიორგი კვირიკაშვილი  შეგუებულია. გამოცემის ინფორმაციით, პრემიერ-მინისტრის პოსტს გიორგი გახარია დაიკავებს, პირველი ვიცე-პრემიერი მამუკა ბახტაძე იქნება, დიმიტრი ქუმსიშვილი, თეა წულუკიანი, მიხეილ ჯანელიძე და მიხეილ გიორგაძე კი მინისტრთა პორტფელებს ვეღარ შეინარჩუნებენ. ცვლილებები შეეხება გუბერნატორებსაც და რამდენიმე მათგანი თანამდებობას დაემშვიდობება. 
„ალიას“ კონფიდენციალური წყაროს განცხადებით, ბიძინა ივანიშვილი საკადრო ცვლილებებით რეალურად 2020 წლის არჩევნებისთვის ემზადება, რადგან იცის, რომ არჩევნებში დამარცხებით შესაძლოა, არა მხოლოდ ფული, არამედ, თავისუფლებაც დაკარგოს. ამიტომ, ექსპრემიერი ახალი კადრებითა და მინიმალური დანახარჯებით შეეცდება ხელისუფლების შენარჩუნებას, ამ ყველაფერში კი მისი მთავარი მხარდამჭერი „ევროპული საქართველო“ იქნება. ანონიმური წყაროს განმარტებით, ამ საკითხზე „ევროპულ საქართველოსა“ და ბიძინა ივანიშვილს შორის მოლაპარაკებები არ შემდგარა და „ქართული ოცნების“ თავმჯდომარემ მხოლოდ მიანიშნა ბოკერიას გუნდს, რომ თუ წინააღმდეგი არაა, მთავარი ოპოზიციური ძალა სწორედ მათი პარტია იქნება. რესპონდენტი მიიჩნევს, რომ მთავარი ოპოზიციური ძალის სტატუსის დაკარგვა „ნაციონალურ მოძრაობას“ არ აწყობს, ამიტომაც, უახლოეს მომავალში „ევროპული საქართველოს“ წევრების მაკომპრომატებელი ჩანაწერები და პირადი ცხოვრების ამსახველი კადრებიც გამოჩნდება, რაც გიგა ბოკერიას გუნდს მნიშვნელოვნად დააზარალებს. 
ჟურნალისტი წერს, რომ პური და სანახაობა ამომრჩევლებს დიდი ხანია აღარ აინტერესებთ, ამიტომ, მათი გულის მოსაგებად 2020 წლისათვის საპენსიო პაკეტის მინიმუმ 50 ლარით გაზრდაა დაგეგმილი. 

„ეს ყველაფერი შეგნებულად არის გაკეთებული... ბიძინა ივანიშვილს უნდა რიგგარეშე საპარლამენტო არჩევნები დანიშნოს“ - რას აპირებს ციხიდან გამოსული ლადო სადღობელაშვილი (ალია) 

ავტ.: ნინო ლაბარტყავა 

ინტერვიუ ლადო სადღობელაშვილთან 

ლადო სადღობელაშვილი აცხადებს, რომ საგამოძიებო უწყება და სასამართლო შერჩევითი სამართლით ხელძღვანელობს და მაგალითად, ნიკა გვარამიას, რომელმაც „ქართული მარშის“ წევრებზე უფრო მძიმე დანაშაული ჩაიდინა, არავინ აკავებს, „მარშელებს“ კი უმკაცრესი და ალოგიკური სასჯელები ეკისრებათ. სადღობელაშვილი ვარაუდობს, რომ ნიკა გვარამიას ხელისუფლება დაშინებული ჰყავს და არ გამორიცხავს მას პროკურორების წინააღმდეგ კომპრომატებიც ჰქონდეს. სადღობელაშვილის თქმით, „რუსთავი ორის“ დირექტორმა კაციც რომ მოკლას, მას არავინ დაიჭერს. 
„ქართული მარშის“ წევრი ციხეში არსებულ ვითარებაზეც საუბრობს და კახა კახიშვილს მადლობას უხდის. სადღობელაშვილი ბიძინა ივანიშვილის ფრაზასაც იხსენებს და ამბობს, რომ შესაძლოა ევროპა დემოკრატიით ვერ გავაოცოთ, მაგრამ ციხეებში ჰუმანურობითა და ადამიანის უფლებების დაცვით დასავლეთს ნამდვილად გავაკვირვებთ. 

ლადო სადღობელაშვილი „ალიასთან“ ინტერვიუში ამბობს, რომ ცოტა ხნით საპროტესტო აქციებში მონაწილეობას არ მიიღებს, რადგან დასვენებას, მკურნალობას და აკადემიური საქმიანობის გაგრძელებას გეგმავს. „ქართული მარშის“ წევრი  „ნაციონალური მოძრაობის“ რომელიმე განშტოების ხელისუფლებაში დაბრუნების საფრთხეს ხედავს და ფიქრობს, რომ ამ შემთხვევაში მას ქვეყნიდან წასვლა მოუწევს. 

სადღობელაშვილი სამარცხვინოს უწოდებს იმ ფაქტს, რომ „ქართულმა ოცნებამ“ „ნაციონალურ მოძრაობასაც“ კი გადააჭარბა და მისი ციხეში სამი თვით გამოკეტვის გადაწყვეტილება მიიღო, როდესაც იმავე მუხლით დანაშაულის ჩადენისას არც ზვიად კუპრავა და არც „თავისუფალი ზონის“ წევრები არ დაუჭერია. 

ლადო სადღობელაშვილის განცხადებით, ხელისუფლებამ ციხეში ჩასვა ის ადამიანები, რომლებსაც 2012 წელს პოლიტპატიმრის სტატუსი თავად მიანიჭა. საუბარია გიორგი ონიანზე. 
„ქართული მარშის“ ლიდერი დარწმუნებულია, რომ ბიძინა ივანიშვილს რიგგარეშე საპარლამენტო არჩევნების დანიშვნა და ზარდიაშვილისა და კობახიძისნაირი კადრების ჩამოცილება სურს და აქციებს, „ქართულ ოცნებასთან“ დაახლოებული ბიზნესმენები აფინანსებენ. ამის მაგალითად სადღობელაშვილს გიორგი ვაშაძე მოჰყავს. მისი თქმით, საყოველთაოდ ცნობილია, რომ ვაშაძეს ვანო ჩხარტიშვილი აფინანსებს, ეს ბიზნესმენი კი „ქართულ ოცნებასთან“ ასოცირდება. – „მე ვფიქრობ, ბიძინა ივანიშვილს უნდა რიგგარეშე არჩევნები დანიშნოს. თავის დროზე, როგორც სააკაშვილმა გაიხანგრძლივა რიგგარეშე არჩევნების დანიშვნით ვადა, ისე იზამს ბიძინაც. ეს აქციები რომ ჩააწყნარონ, სავარაუდოდ, დანიშნავენ რიგგარეშე არჩევნებს აქვთ იმის ადმინისტრაციული რესურსი რომ მოიგონ და ისევ დარჩებიან ხელისუფლებაში“, - დასძენს სადღობელაშვილი. 
ბიძინას აფიორა (ალია) 

ავტ.: ნანა სულავა 

ჟურნალისტი წერს, რომ ბიძინა ივანიშვილმა პოლიტიკური აფერა გაითამაშა და ერთი დამანგრეველი  ძალა „ნაციონალური მოძრაობა“, მეორე მისმა მსგავსმა „ქართულმა ოცნებამ“ ჩაანაცვლა. სტატიის ავტორის თქმით, იმის ნაცვლად, რომ „ოცნებას“ დამნაშავე რეჟიმისთვის ნიურნბერგის პროცესი მოეწყო, კოჰაბიტაცია გამოაცხადა და „ნაციონალურ მოძრაობას“ მთავარი ოპოზიციური პარტიის სტატუსი უბოძა, მოსახლეობა კი კვლავ ექსპლუატაციისა და რეპრესიების ამარა დარჩა. 
ნანა სულავა წერს, რომ 90-იან წლებში  ბიძინა ივანიშვილი სახელმწიფო საწარმოო ფონდების ქურდობით იყო დაკავებული, მოგვიანებით კი მან მარტინ ლუთერ კინგის იდეა მოიპარა და „ქართული ოცნება“ ჩამოაყალიბა. 

სტატიის  თანახმად, „ქართულ ოცნებაში“ ყოფილი „ნაცები“ მრავლად არიან - „არჩილ თალაკვაძე 2012 წლამდე მიშას დასდევდა ფსევდოპატრიოტთა ბანაკებში“, მამუკა მდინარაძე პროკურატურის საიდუმლო ინფორმატორი იყო, კახა კალაძე მიხეილ სააკაშვილს ეძმაკაცებოდა, ზარდიაშვილი კი ვანო ადეიშვილის მოადგილის პოსტს იკავებდა, შესაბამისად, არც „ევრონაცების“ წინწამოწევაა გასაკვირი, რადგან ყოფილი თანაგუნდელები ერთმანეთს ხელს უწყობენ. 

ჟურნალისტის აზრით, სამარცხვინოა, რომ  „ქართული ოცნების“ ე.წ. ნამდვილი წევრები დღეს პოლიტიკური აფერისტების დავალებებს მორჩილად ასრულებენ და კოკა ყანდიაშვილის, ნინო შუბლაძისა თუ სხვა ვაიჟურნალისტების მესიჯბოქსებით ხელმძღვანელობენ. 

ნანა სულავა მიიჩნევს, რომ „ევროპულ საქართველოში“ მყოფი აფერისტებისათვის დავით სარალიძის საქმის გამოძიება პოლიტიკური ტრიუმფია და ბიძინა ივანიშვილს მათი აღზევებისთვისაც უნდა მოეთხოვოს პასუხი - „მაგრამ რა გიკვირთ, ის ხომ ელცინის მიმდევარია, რომელიც ტრაბახობს, როგორ დააფინანსა ბორის ელცინის მეორედ გაპრეზიდენტება, იმ ელცინისა, რომელმაც სამაჩაბლოდან და აფხაზეთიდან 300 ათასზე მეტი ქართველი გამოდევნა“, - ნათქვამია სტატიაში. 
„ციხის სკანდალური კადრები „რუსთავი ორს“ მიაწოდა არა ბედუკაძემ, არამედ ვანო მერაბიშვილმა“  - „ამის საპასუხოდ, მოგვიანებით, დაპატიმრებულმა ახალაიამ ჩაუშვა მერაბიშვილი“  (ალია) 

ავტ.: ნინო სამხარაძე 

ინტერვიუ კობა დავითაშვილთან 

კობა დავითაშვილის განცხადებით, ის, რაც დღეს ქართულ პოლიტიკაში ხდება, „ნაციონალური მოძრაობის“ წევრების დაუსჯელობის შედეგია. დავითაშვილი 2012 წლის წინა პერიოდს იხსენებს და ამბობს, რომ ხელისუფლების შეცვლის წინაპირობა ჯერ კიდევ გაერთიანებულმა ოპოზიციამ, „რვიანმა“ შექმნა და ამერიკამ დაინახა ცვლილებების აუცილებლობა, რის შემდეგაც, ბიძინა ივანიშვილმა საერთაშორისო მხარდაჭერის კონსოლიდირება და პროცესების საარჩევნო დღეებამდე მიყვანა შეძლო და სწორედ ეს გახდა გამარჯვების საწინდარი.

კობა დავითაშვილი ციხის კადრების გამოქვეყნებასაც მიმოიხილავს. მისი თქმით, თავდაპირველად ოპოზიცია კადრების საქართველოში ჩვენებას არ გეგმავდა, რადგან ეს საზოგადოებაში უმართავი პროცესების დაწყების საფრთხეს აჩენდა, ამიტომ „პატრიოტთა ალიანსი“ ამ მასალებს ევროპელ და ამერიკელ დიპლომატებს დახურულ შეხვედრებზე აჩვენებდა.  მოგვიანებით ჩანაწერები „რუსთავი ორმა“ გაუშვა თითქოს მასალა ფალსიფიცირებული იყო და ოპოზიცია ამით საზოგადოების მანიპულირებას გეგმავდა, მაგრამ ხალხი არ მოტყუვდა. 

პოლიტიკოსი განმარტავს, რომ ბიძინა ივანიშვილს კადრების მოპოვებასთან არაფერი აკავშირებს და მან მხოლოდ „ნაციონალური მოძრაობის“ შიდა კრიზისი გამოიწვია. დავითაშვილის ცნობით, ბიძინა ივანიშვილმა საჯაროდ შეაქო ვანო მერაბიშვილი, რის შემდეგაც მერაბიშვილს სააკაშვილმა უნდობლობა გამოუცხადა და პრემიერად დააქვეითა.  საპასუხოდ კი ვანო მერაბიშვილმა შსს-ს მაღალჩინოსნის ხელით მიაწოდა „ობიექტივს“ ჩანაწერები. კობა დავითაშვილის ინფორმაციით, მომხდარით აღშფოთებულმა ბაჩო ახალაიამ დაკავების შემდეგ „ჩაუშვა“ ვანო მერაბიშვილი და „ქართულ ოცნებას“ გაუგზავნა ინფორმაცია კასრებში შენახული ჩანაწერების თაობაზე, რათა ეჩვენებინა, წამება მხოლოდ მისი უწყებისთვის არ იყო დამახასიათებელი და ამ ხერხს პოლიციის განყოფილებებშიც მიმართავდნენ. 
რესპონდენტის მტკიცებით, დამნაშავეთა რეჟიმის ხელშეუხებლობის მოთხოვნა ამერიკიდან მოდიოდა. მისი თქმით, მიხეილ სააკაშვილი არჩევნების წაგების აღიარებას არ აპირებდა და სამოქალაქო დაპირისპირებისთვისაც ემზადებოდა, თუმცა, მას ობამას ადმინისტრაციიდან დაურეკეს და მაკკეინის ლობისტებმაც ურჩიეს, მარცხი ეღიარებინა, სანაცვლოდ კი მაკკეინი დაჰპირდა, რომ მისი რეაბილიტაცია მოხდებოდა. 

კობა დავითაშვილი აღნიშნავს, რომ „ნაციონალების“ კადრების შენარჩუნება არა კოჰაბიტაცია, არამედ ორმხრივი კონფორმიზმი იყო, რომელსაც ხელს მაკკეინის გუნდი და ევროპის სახალხო პარტია უწყობდა. მისი თქმით, მიხეილ სააკაშვილს მოსამართლეებზე, პროკურორებზე თუ ოპონენტებზე აქვს კომპრომატები და საჭირო დროს მათ აშანტაჟებს, ხოლო როცა „ქართული ოცნება“ ამ კადრების წმენდაზე იწყებდა მსჯელობას, ევროპის სახალხო პარტია აკეთებდა განცხადებებს, რომ სასამართლოსა და საგამოძიებო უწყებაზე ზეწოლა მიმდინარეობდა. 
დავითაშვილი ამბობს, რომ დავით სარალიძის საქმეზე გადაწყვეტილება მოსამართლემ სწორედ შანტაჟის საფუძველზე მიიღო, რადგან მას უბრძანეს გამოეტანა განაჩენი, რომელიც ხალხს ქუჩაში გამოიყვანდა და „ვარდების რევოლუცია ორის“ სცენარის განხორციელებაში შეუწყობდა ხელს. 

კობა დავითაშვილის განცხადებით, რევოლუციური სცენარი ვერ განხორციელდება, რადგან „ნაციონალების“ სხვადასხვა შტო ახდენს ერთმანეთის დისკრედიტაციას. მისი თქმით, „ქართულ ოცნებას“ აქვს შანსი ხელისუფლება შეინარჩუნოს და ამისთვის სისტემის არა ნგრევა, არამედ ახლებურად ფორმირება და კადრების გადამზადებაა საჭირო, რათა კომპრომატებით დაშანტაჟებული პირებისგან უწყებები გაიწმინდოს. დავითაშვილი შეცდომას უწოდებს ბიძინა ივანიშვილის პოლიტიკიდან წასვლას და ფიქრობს, რომ ექსპრემიერს ეს ნაბიჯი არ უნდა გადაედგა. იგი აქვე დასძენს, რომ „ქართული ოცნება“ არ იმეორებს „ნაციონალური მოძრაობის“ ძალადობის ხერხებს და არ ემსგავსება წინამორბედს, რაც მისასალმებელია. 
200 დამნაშავე პროკურორი, რომელმაც თანამდებობა უნდა დატოვოს და პასუხი უნდა აგოს! - რატომ აბრუნებს სასამართლო სისტემაში თეა წულუკიანი კოტე კუბლაშვილს? (ალია) 
ავტ.: დიანა ლიპარტელიანი 

ინტერვიუ ადვოკატ და მთავარი პროკურორობის კანდიდატ ზურაბ ჯორბენაძესთან 

ზურაბ ჯორბენაძე დარწმუნებულია, რომ ხელისუფლების მიერ დაკომპლექტებული ჯგუფი მას მთავარ პროკურორად არ აირჩევს, თუმცა, პროცესში მონაწილეობას რეჟიმის სამხელად გეგმავს. ჯორბენაძის განცხადებით, პროკურატურის გასაჯანსაღებლად მხოლოდ ირაკლი შოთაძის გადადგომა არ არის საკმარისი და დაახლოებით 200-მა პროკურორმა უნდა დატოვოს თანამდებობა, რადგან ისინი ადეიშვილის მიერ დაშანტაჟებული კადრები არიან. მოქმედი ადვოკატი რამდენიმე კონკრეტული პროკურორის ვინაობასაც ასახელებს, რომელთა სისტემიდან წასვლა აუცილებელია. ესენი არიან: ბადაშვილი, კაპანაძე, სირაძე, მაღრაძე, შავაძე, გუგუშვილი, ქარცივაძე და სხვები. მისივე თქმით, ასევე დაუყოვნებლივ უნდა დადგეს ირაკლი შოთაძის სამართლებრივი პასუხისმგებლობის საკითხი, წინააღმდეგ შემთხვევაში, ისიც ფარცხალაძის მსგავსად, მილიონერების რიგებს შეემატება.
რესპონდენტი ხაზს უსვამს, რომ პროკურატურაში საკადრო პრობლემა არ შეიქმნება, რადგან 2000-მდე გამოცდაგავლილი პროკურორი ელოდება რიგს. 

ზურაბ ჯორბენაძის ვარაუდით, უახლოეს მომავალში ბიძინა ივანიშვილი პრემიერ კვირიკაშვილს გადააყენებს და ამას ხალხის მოთხოვნას დაუკავშირებს. ადვოკატი მიიჩნევს, რომ ექსპრემიერს ქაოსითა და მხარეების დაპირისპირებით ქვეყნის მართვა კარგად გამოსდის და ის ამ ხერხს მიმართავს. 
ჯორბენაძის განცხადებით, თეა წულუკიანის გადადგომა, ერთი მხრივ, იურიდიული კაზუსია, რადგან მას ემორჩილება პროკურატურა ფორმალურად, მაგრამ გადაწყვეტილებებს კი მინისტრი არ იღებს. ამის მიუხედავად, რესპონდენტი ამბობს, რომ მინისტრი უნდა გადადგეს, რადგან ის უკიდურესად ცუდ მდგომარეობაში მყოფ პროკურატურას ხელს აფარებს და ირაკლი შოთაძე დადებითად აფასებს. 

„ალიასთან“ საუბრისას ზურაბ ჯორბენაზე ხაზს უსვამს, რომ თეა წულუკიანი სასამართლო სისტემაში კოტე კუბლაშვილის დაბრუნებას გეგმავს, რადგან ის მოსამართლეების კომპრომატებით მართვას კარგად ახერხებს ხელისუფლებას კი ახლა ასეთი კადრი სჭირდება. 

ზურაბ ჯორბენაძე ნათია მეზვრიშვილის მთავარ პროკურორად წარდგენის საკითხსაც განიხილავს და ფიქრობს, რომ მეზვრიშვილი დამოუკიდებელი ფიგურა ვერ იქნება. 

რატომ არის წულუკიანი უცვლელი კადრი - ესაა მთავარი კითხვა და აქ მაქვს ჩემი წერილის პასუხიც! (ალია) 

ავტ.: თამო კეშელავა 

სტატიის ავტორი წერს, რომ თეა წულუკიანი შეუცვლელი კადრია, რადგან გამპრავებელია, ხელის შემწმენდია და ხელის წმენდის გამპრავებელია. 
ჟურნალისტი 2013 წელს მომხდარ ინციდენტსაც იხსენებს. მოქალაქე ა. ქიტესაშვილს პოლიციელებმა სასტიკად სცემეს, დაზარალებულის შვილმა კი დასახმარებლად თეა წულუკიანს მიმართა, რის შემდეგაც  მინისტრი პოლიციის განყოფილებაში მივიდა და უფროსი ფ. ჭანკვეტაძე გაათავისუფლა. სტატიის ავტორი აღნიშნავს, რომ თეა წულუკიანს არც გამოძიება მოუთხოვია, არც მტკიცებულებები ისე მოიშორა თავიდან კადრი, რომელიც მას და მის გუნდს იმიჯს შეულახავდა. 

მასალაში ნათქვამია, რომ თეა წულუკიანი, რომელიც რიგ შემთხვევებში სხვებს აფარებს ხელს, ხან კი უარგუმენტოდ ათავისუფლებს ადამიანებს სამსახურიდან, თავად უნდა წავიდეს პოსტიდან. 
ვინ შეიძლებოდა დაეშანტეჟებინა მირზა სუბელიანს? რატომ აფარებდნენ ხელს მთელი ექვსი თვე? (ალია) 

ავტ.: ლევან ჯავახიშვილი 

სტატიის ავტორი წერს, რომ „ქართული ოცნება“ დასასრულისკენ მიექანება, რაც მირზა სუბელიანის დაკავებისას კიდევ ერთხელ გამოჩნდა, რადგან ხელისუფლებამ მისი პასუხისმგებლობა იქამდე არ დააყენა, სანამ საზოგადოება არ აყვირდა. ჟურნალისტის თქმით, დღეს ხელისუფლებაში ნამუსგარეცხილი, მდაბიო ადამიანები არიან, რომლებიც ერთი კაცის დავალებებს ასრულებენ და მათი შეცვლა სამწუხარო ფაქტი არ არის, თუმცა, არსებობს საფრთხე, ძალაუფლება კვლავ „ნაციონალურმა მოძრაობამ“ ჩაიგდოს ხელში და ქართველი ხალხის 9 წლიან რეჟიმთან ბრძოლა უშედეგოდ დასრულდეს. 

ლევან ჯავახიშვილი ფიქრობს, რომ ბიძინა ივანიშვილმა ზურგი აქცია როგორც ქართულ საზოგადოებას, ისე საპატრიარქოს და სააკაშვილის ძალადობრივი რეჟიმის შენარჩუნებითა და გაძლიერებით დაკავდა. მისი თქმით, ექსპრემიერის მიზანი „ნაცების“ გადარჩენა იყო და სწორედ ამიტომ განადგურდა კასრებში ნაპოვნი 17 500 ვიდეო ფაილი, რომელიც მტკიცებულებები იყო. 
ჟურნალისტი ხალხის დაცინვასა და ბიძინა ივანიშვილის მიერ სულში ჩაფურთხებას უწოდებს დავით სარალიძის საქმის საგამოძიებო კომისიის „ევროპული საქართველოს“ წევრებით დაკომპლექტებას. ამბობს, რომ ბოკერია, რომელიც სულხან მოლაშვილის წამებასთან, „იმედის“ დარბევასა და სხვა არაერთ გახმაურებულ საქმესთან არის ასოცირებული, სამართლიანობის აღდგენაზე არ უნდა საუბრობდეს. 

სტატიის ავტორი მირზა სუბელიანზეც ამახვილებს ყურადღებას და ხაზს უსვამს, რომ გავრცელებული ინფორმაციით, სუბელიანი ხელისუფლებას ვანო მერაბიშვილის ციხიდან გაყვანის კადრების გამოქვეყნებით აშანტაჟებდა. ჟურნალისტის თქმით, თუკი მერაბიშვილის გაყვანა მართლაც დადასტურდებოდა, პასუხისმგებლობა დაეკისრებოდათ თეა წულუკიანს, ოთარ ფარცხალაძეს, სოზარ სუბარს, ირაკლი ღარიბაშვილს, ირაკლი შოთაძესა და გიორგი ბადაშვილს, შესაბამისად, გამოდის, რომ მირზა სუბელიანმა დავით სარალიძის მკვლელობის დასაფარად მთელი სახელისუფლებო აპარატი ჩართო, რითაც საქმე სანდრო გირგვლიანის მკვლელობის მიჩქმალვას დაემსგავსა. 

ლევან ჯავახიშვილის აზრით, ერთი მხრივ, კომიკურია, რომ ზაზა სარალიძესთან ერთად დღეს დამნაშავეების დასჯას როლანდ ახალაია და გიორგი ბარამიძე ითხოვენ, თუმცა, ამაშიც ხელისუფლებას მიუძღვის ბრალი, რადგან თავის დროზე მან სამართლიანის აღდგენაზე უარი თქვა და „ნაციონალურ მოძრაობას“ რეაბილიტაციის საშუალება მისცა.  

„გაიღვიძეთ, ხალხო, თორე ესე ჩმორებად დაგტოვებთ ბიძინა თავის მიჩმორებულ გუნდთან ერთად!“ (ალია) 

ავტ.: ნინო სამხარაძე 

ინტერვიუ გია კორკოტაშვილთან

ინტერვიუს შესავალში ჟურნალისტი წერს, რომ ზაზა სარალიძის უბედურებით ყველა თავისებურად სარგებლობს. ერთი მხრივ, მკვლელები და დამნაშავეთა ბანდა ითხოვს სამართლიანობის აღდგენას, მეორე მხრივ კი, გამოჩნდა, რომ ხელისუფლება აცდენილია სამართლებრივ გზას, რევერანსების პოლიტიკას ვერ გასცდა და დემოკრატიის ნიღაბს ამოფარებული ცდილობს ნერვების ომში სიმშვიდე შეინარჩუნოს, რათა „ნაციონალების“ ბედი არ გაიზიაროს. 
„რას დათმობს ხელისუფლება იმ მინისტრთა კაბინეტის პირობებში, სადაც წულუკიანის ფეხების ბაკუნი უფრო მნიშვნელოვანია, ვიდრე სამართლიანი სახელმწიფოს შენება, ქვეყანაში, სადაც მკვლელები ითხოვენ ბრიყვების გასამართლებას, ქვეყანაში, სადაც გამოუვალი პოლიტიკური ვითარება ხელოვნურად შექმნა „ქართულმა ოცნებამ“ როცა გადაწყვიტა „ნაცებთან“ მუდმივ რეჟიმში პინკ-პონკის თამაში და გადაწყვიტა, რომ ის ყოფილიყო მთავარი ოპოზიციური ძალა“, - წერს ჟურნალისტი ნინო სამხარაძე. 

გია კორკოტაშვილი ინტერვიუში აცხადებს, რომ გარკვეული პერიოდი საზოგადოებრივი აქტივობებისგან თავს შეიკავებს, რადგან ქვეყანაში უსიამოვნო პროცესები ვითარდება. მისი თქმით, ამ პროცესების დირიჟორი ბიძინა ივანიშვილია, რომელიც ცდილობს ამერიკას ასიამოვნოს, ამიტომაც თანამშრომლობს ექსპრემიერი ბოკერიასა და სხვა ლიბერასტებთან. გია კორკოტაშვილის აზრით, ქვეყანაში ლგბტ პროპაგანდა მიმდინარეობს და ეს 17 მაისს კიდევ ერთხელ დადასტურდა, როცა ის და მისი თანაგუნდელები „ლამაზი ფორმით“ გაარიდეს აქციებს და დააპატიმრეს, რათა ხელისუფლებას დასავლეთისთვის ეჩვენებინა, რომ უმცირესობების უფლებები დაცულია და ამით ქვეყანას დაფინანსება მიეღო. 
რესპონდენტის განცხადებით, შექმნილი ვითარებიდან ერთადერთი გამოსავალი ხალხის გამოღვიძებაა. – „ხალხი არის დაჩმორებულ-გაუბედურებული და უყურებენ თეთრი ცხენის შემოჭენებას. გაიგეთ, ხალხო, არავინ არაფერს არ შემოაჭენებს, ესე ჩმორებად დაგტოვებთ ბიძინა თავის მიჩმორებულ გუნდთან ერთად! ესენი პინკ-პონკს ითამაშებენ „ნაციონალურ მოძრაობასთან“ ერთად, ერთმანეთს სატოპკეებს ჩაურტყამენ, რაც მისაღებია ამერიკისთვის. ორპარტიულობა, რაც იყო ჩაფიქრებული, იმ გზით მიდიან, საბოლოოდ ჩამოყალიბდება ორპარტიულობა. ამ მონების სათავეში, ხან ერთი იქნება, ხან მეორე, ეს არის ამ ყველაფრის ფილოსოფია“, - აცხადებს გია კორკოტაშვილი და დასძენს, რომ ხელისუფლებამ „ქართული მარში“ მიზანმიმართულად გააშარჟა და დააკნინა, რათა მას ოპონენტი არ დარჩენოდა. 

„ქართული მარშის“ ყოფილი წევრი ზაზა სარალიძის თანადგომაზეც საუბრობს. ამბობს, რომ „მარშელებმა“ შვილმკვდარ მამას მხარდაჭერა გამოუცხადეს, თუმცა, სარალიძემ თავად გადაწყვიტა ვის დაიყენებდა გვერდში და ახლა პროცესები პოლიტიკურ ჭრილში მიმდინარეობს. 
„ხელისუფლება ამ წუთას აკეთებს იმას, რომ ყველა გაგვაბანძოს, თითქოს მესამე ძალა აღარ იყოს ქვეყანაში, ვითომ, ერთი მხრივ, არიან მარტო ნაციონალები, მეორე მხრივ - ქოცნება“ (ალია) 

ავტ.: ლაურა აბრამია 

ინტერვიუ გოგი წულაიასთან 

გოგი წულაია აცხადებს, რომ ხელისუფლება მიზანმიმართულად აღიზიანებს მოსახლეობას და ამის მაგალითი ფოთის საკრებულოს ბოლოდროინდელი გადაწყვეტილებებია. მისი თქმით, იმ ფონზე, როცა ქვეყანაში უამრავი პრობლემა არსებობს, საკრებულო ცხოველებზე სექსუალური ძალადობის საკითხებს არ უნდა განიხილავდეს. 

„თავისუფალი საქართველოს“ წევრის აზრით, ხელისუფლება და „ნაციონალური მოძრაობა“ შესაძლოა მოლაპარაკებებს არ აწარმოებენ, მაგრამ შეთანხმებულად მოქმედებენ და ყველა ხერხს იყენებენ იმისათვის, რომ ქვეყანაში მესამე ძალა არ გამოჩნდეს. 

გოგი წულაია სამარცხვინოს უწოდებს იმ ფაქტს, რომ დავით სარალიძის მკვლელობის საგამოძიებო კომისიის წევრებს შორის გიგა ბოკერია და სხვა „ნაციონალები“ არიან. მისი თქმით, ბოკერია, რომელიც თავად არის არაერთ დანაშაულში მხილებული, სხვის ჩადენილ უკანონობას არ უნდა იძიებდეს. წულაია აქვე ხაზს უსვამს, რომ თეა წულუკიანის თანამდებობიდან გადაყენების მოთხოვნა ლოგიკურია და ეს ჯერ კიდევ მაშინ უნდა გაჟღერებულიყო, როდესაც მინისტრმა გახმაურებული საქმეების გამოძიების საკითხების ნაცვლად პირად კომფორტზე დაიწყო ზრუნვა. 

„თავისუფალი საქართველოს“ წევრი დარწმუნებულია, რომ „ქართული ოცნება“ აუცილებლად დათმობს ძალაუფლებას და ეს ისტორიული კანონზომიერების გამოვლენა იქნება. – „რაც შეეხება იმას, რატომ ვერ უშვებენ მინისტრობიდან, ერთმანეთის ჩასვრილი საქმეები იციან და ერთმანეთს აშანტაჟებენ“, - აღნიშნავს წულაია. 
გაჭირვებული, უფულო, უპურო ერი ერთი თვეა ითხოვს სამართალს და თქვენ პასუხად თქვენივე ხელფასების გაორმაგება გინდათ... უუუუუუ... როგორი სირცხვილია! (ალია) 

ავტ.: თამო კეშელავა 

ჟურნალისტი კვირის აქტუალურ თემებს სატირულ ჟანრში განიხილავს და წერს, რომ მირზა სუბელიანის დაკავებასა თუ სხვა ბოლოდროინდელ პროცესებს რეჟისორი და სცენარისტი არ უვარგა, რადგან მას სასაცილო ბრალდება - დანაშაულის დაფარვა წაუყენეს, სინამდვილეში კი საქმე გაცილებით სერიოზულადაა. 

სტატიის ავტორი წერს, რომ გაუგებარია იუსტიციის მინისტრის ბოლოდროინდელი განცხადებები, ისევე როგორც ბუნდოვანია, როდის აქეთ გახდა შეწყალების სკანდალებთან დაკავშირებული ეკა ბესელიასა და გიგა ბოკერიას ერთობლივი მუშაობა სამართლის ტოლფასი, ან რატომ მოეხსნა ბოკერიას მკვლელის იარლიყი. 

თამო კეშელავა ამორალურს უწოდებს ზაზა სარალიძის მიმართ გაჟღერებულ პოლიტიკურ ბრალდებებსაც და ფიქრობს, რომ ყველა დეპუტატი, ვინც მის პარტიულ ინტერესებზე საუბრობდა პარლამენტიდან უნდა წავიდეს. 
სტატიის ავტორი ასევე გაუმართლებლად მიიჩნევს პარლამენტარებისთვის ხელფასის გაორმაგებას, მისი აზრით, იმ დროს, როდესაც მოსახლეობა, ფაქტობრივად, შიმშილობს ასეთი მოთხოვნა სამარცხვინოა. 

რით დამთავრდა ქალების, პოლიციელების, მოსამართლეების სკანდალური გაფიცვები? (ალია) 

ავტ.: გიორგი მუმლაური

სტატიის ავტორი წერს, რომ მეტროს მემანქანეების გაფიცვა უმნიშვნელოვანესი აქტი იყო, რადგან „ქართულ ოცნებას“ გვარიანი მუშტი მოხვდა“ და თუკი ხელისუფლებას ჭკუა აქვს, უნდა გაითვალისწინოს, რომ ძალა ხალხშია და არა დაბურულმინებიან მანქანებში. ჟურნალისტის აზრით, ამორალური იყო ხელისუფლების მხრიდან მემანქანეებისა და მასწავლებლების ხელფასების ერთმანეთთან შედარება, მაშინ, როცა პარლამენტარები გაცილებით დიდ თანხას არაფრის კეთებასა და მავნებლობაში იღებენ. – „და საერთოდაც, როცა ხალხთან იწყებთ საუბარს, „ოცნებავ“, ისე გაქვთ საქმე, ყოველთვის უნდა დაიწყოთ ბოდიშით!!!“, - წერს ჟურნალისტი გიორგი მუმლაური.
„ალია“ მკითხველს შეახსენებს, რომ სხვადასხვა პროფესიის ადამიანის გაფიცვა ევროპაში საკმაოდ მიღებული პრაქტიკაა. გამოცემას სტატიაში რამდენიმე ყველაზე ხმაურიანი გაფიცვის მაგალითიც მოჰყავს. 

რატომ შეიყვანეს ტატუნაშვილის მკვლელობაში მონაწილე ფილიპ ხაჩიროვის დაცვის წევრი ღუდუშაურში!!! - რა გგონიათ ეს წითელი ჯვარი? ვისი გგონიათ? ვინ არიან და რა ეროვნების არიან მისი თანამშრომლები, როგორ ფიქრობთ? (ალია) 

ავტ.: თამო კეშელავა

„ალია“ ასლან ჯიოევის თბილისში სამკურნალოდ გადმოყვანას განიხილავს. სტატიის ავტორი მიიჩნევს, რომ სამარცხვინოა, როდესაც არჩილ ტატუნაშვილის მკვლელობის თანამონაწილეობაში მხილებული ჯიოევის მკურნალობის ხარჯებს საქართველო ანაზღაურებს, საზღვრისპირა სოფლებში მცხოვრები ქართველების უმეტესობას კი სახელმწიფომ დაზღვევაც კი მოუხსნა და მათ საუკეთესო შემთხვევაში მხოლოდ შარდისა და სისხლის ანალიზების ჩაბარება შეუძლიათ უფასოდ. 
ჟურნალისტისთვის ასევე გაუგებარია რატომ აკეთებს ასლან ჯიოევის თბილისში მკურნალობასთან დაკავშირებით განცხადებებს ქეთევან ციხელაშვილი და არა გიორგი გახარია. – „რატომ მიგზავნით ამ გაუგებარი სამინისტროს მინისტრს, ბატონო გახარია? რა შუაშია მკვლელობის თანამონაწილეობის ბრალდებასთან, რა შუაშია შენი ქართველების სავარაუდო მწამებელთან - თანასწორობის საკითხების სამინისტრო?“ -  წერს თამო კეშელავა. 

სტატიის ავტორი ხაზს უსვამს, რომ ასლან ჯიოევი ოკუპირებული ტერიტორიიდან თბილისში „წითელმა ჯვარმა“ გადმოიყვანა და ამით მას იმუნიტეტი მიენიჭა, რისი უფლებაც მას, ჟურნალისტის აზრით, ისევ საქართველოს ხელისუფლებამ მისცა. თამო კეშელავა ქეთევან ციხელაშვილს კიდევ ერთხელ აკრიტიკებს და გაუმართლებელს უწოდებს განცხადებას, რომ თუკი ვინმე დანაშაულშია ეჭვმიტანილი მისი სამართლებრივი პასუხისმგებლობის საკითხი უნდა დადგეს და სამედიცინო ღონისძიებები სადამსჯელოდ არ იქნას გამოყენებული. ჟურნალისტის აზრით, გაუგებარია რატომ აკეთებს მინისტრი ასეთ განცხადებებს, როდესაც საზოგადოება სწორედ სამართლებრივი პასუხისმგებლობის საკითხის დაყენებას ითხოვს. 
წერილი ალიას! (ალია) 

ავტ.: აკაკი გოგოცაშვილი 

წერილის ავტორი აკაკი გოგოცაშვილი მიიჩნევს, რომ საპატრიარქოსა და ილია მეორეს მიერ არაერთხელ გაჟღერებული პოზიცია ეკლესია პოლიტიკაში არ ერევაო, შესაძლოა, აღქმული იყოს როგორც პოლიტიკური ზეწოლა. მასალის ავტორი იხსენებს, რომ წინა წლებში საპატრიარქო აქტიურად იყო საერო პროცესებში ჩართული, ახლა კი დუმილი, შესაძლოა, პოლიტიკური განაცხადი იყოს. 
პრაიმტაიმი
ოპოზიცია კრიზისშია – რას აჩვენებს რუსთაველის აქციები / რატომ შეცვალა გიორგი ვაშაძე შალვა ნათელაშვილმა (პრაიმტაიმი)

ავტ. ქეთი ხატიაშვილი

სტატიის ავტორი წერს, რომ „პრაიმტაიმის“ რედაქცია ზაზა სარალიძის მხარდამჭერ აქციებს სამართლიანობის ნაწილში სრულად იზიარებს, თუმცა, მიიჩნევს, რომ პროტესტს აქვს მეორე მხარეც, რომელსაც რადიკალური ჯგუფები საგულდაგულოდ მალავენ. მათი მოთხოვნა კი მთავრობის გადადგომა, ვადამდელი საპარლამენტო არჩევნების ჩატარება და პოლიტიკური ელიტის შეცვლაა.
„ერთ დროს მმართველი პარტია იმდენად სერიოზულ კრიზისშია, რომ გამოსავალი რადიკალიზმში დაინახა და ამ გზას გაჰყვა“ - აღნიშნავს ჟურნალისტი. 
აქვე საუბარია აქციების ორგანიზატორთა ცვლილებაზე. კერძოდ, თავდაპირველად, საპროტესტო ტალღას გიორგი ვაშაძე მართავდა, თუმცა, საზოგადოებამ მასში სააკაშვილის რეჟიმი და სისხლიანი ცხრა წელი დაინახა, ამიტომ, დღის წესრიგში დადგა ორგანიზატორის შეცვლის საკითხი და ლიდერთა საბჭომ ეს მისია შალვა ნათელაშვილს დააკისრა. სტატიის თანახმად, ამ შემთხვევაშიც მალევე გაახსენდათ, რომ ნათელაშვილს პრორუსულ ორიენტაციაში და პუტინის დაფინანსებით ქვეყნის დამხობის მცდელობაში ადანაშაულებდნენ, ამიტომ, ორგანიზატორობიდან „ლეიბორისტული პარტიაც“ მოხსნეს და სადავეები ახალგაზრდებს გადასცეს. 
„ოპოზიციის გზები გაიყო. რადიკალებს „ნაციონალები“ ლიდერობენ, კონსტრუქციულებს – ევროპული საქართველო უდგას სათავეში. მომავალი საპრეზიდენტო არჩევნები ამ მხრივაც საინტერესო ტესტი იქნება. ვინ დაწინაურდება ოპოზიციას შორის მარათონზე, ვინ იქნება ოპოზიციაში პირველი, ვინ გაუწევს რეალურ კონკურენციას მმართველ ძალას.“ - ნათქვამია სტატიაში. ავტორი დასძენს, რომ ხორავას ქუჩის ტრაგედიამ მენტალური რევოლუცია უკვე მოახდინა, ახლა კი, აქციის ორგანიზატორები, რეალურად, „ნაციონალები“ არიან  და საპროტესტო ტალღის აგორება უფრო სურთ, ვიდრე სამართლიანობის აღდგენა.

რას შეცვლის ხორავას ქუჩის საქმეში მირზა სუბელიანის დაკავება? / სუბელიანის აღიარებითმა ჩვენებამ შესაძლოა, საქალაქო სასამართლოს განაჩენი ამოატრიალოს  (პრაიმტაიმი)

ავტ. მირიან ბოქოლიშვილი

სტატიის თანახმად, პროკურატურის ყოფილი მაღალჩინოსანი მირზა სუბელიანი შინაგან საქმეთა სამინისტროში დაკითხვის შემდეგ დააპატიმრეს და ბრალად ხორავას ქუჩაზე ახალგაზრდების მკვლელობის საქმეზე დანაშაულის შეუტყობინებლობა წაუყენეს. მისი აღიარებითი ჩვენება კი, შესაძლოა, ახლად გამოვლენილ გარემოებად იქნეს მიჩნეული და თუ  სუბელიანი სააპელაციო სასამართლოშიც გაიმეორებს იმას, რაც შინაგან საქმეთა სამინისტროს გამომძიებლებს უამბო, არ არის გამორიცხული, დავით სარალიძის განზრახ მკვლელობაში ეჭვმიტანილი პირი გ.ჯ., რომელსაც წაყენებული მუხლი გადაუკვალიფიცირეს, ამჯერად დამნაშავედ ცნონ.
ბრალდებული გ.ჯ-ს ადვოკატი ირაკლი ჩომახაშვილი „პრაიმტაიმთან“ საუბრისას არ გამორიცხავს, რომ მეორე ინსტანციაში პროკურატურამ მირზა სუბელიანის დაკითხვის შუამდგომლობა მართლაც დააყენოს, თუმცა იქვე განმარტავს, რომ ეს ახლად გამოვლენილ გარემოებად ვერ ჩაითვლება. გარდა ამისა, ჩომახაშვილის თქმით, სუბელიანი არის ირიბი მოწმე და მის ჩვენებას გ.ჯ-ს საქმეში გადამწყვეტი მნიშვნელობა არ ექნება.

მიწისძვრის საფრთხე თბილისში და ორი ინსტიტუტის დავაში „დაკარგული“ სეისმური საშიშროების რუკა (პრაიმტაიმი)

ავტ. თამუნა დალაქიშვილი

„პრაიმტაიმის“ ინფორმაციით, რეალური საფრთხის მიუხედავად, საქართველოს არ გააჩნია რუკა, რომელიც სეისმურად მგრძნობიარე ან საშიშ რეგიონებს და ადგილებს აღრიცხავს, თუმცა, ამ რუკის შექმნაზე უკვე 10 წელია, საქართველოში ორი ინსტიტუტი მუშაობს. ესენია  თბილისის სახელმწიფო უნივერსიტეტის გეოფიზიკის ინსტიტუტი და დედამიწის შემსწავლელ მეცნიერებათა ინსტიტუტი.
„პრაიმტაიმი“ ამ ორი ინსტიტუტის ხელმძღვანელ პირებს დაუკავშირდა. თბილისის სახელმწიფო უნივერსიტეტის გეოფიზიკის ინსტიტუტის სეისმური საშიშროებისა და კატასტროფების რისკის სექტორის ხელმძღვანელი ნინო წერეთელი ამბობს: „ჩვენ სეისმური საშიშროების რუკა უკვე მზად გვაქვს, და გაცილებით ადრეც გამოვაქვეყნებდით, მაგრამ ამ პროცესს ყოველთვის აჩერებდა ილიაუნის ინსტიტუტი, რადგან მათ არ აქვთ მზად რუკა და მათ ველოდებით. ამასთან, ეკონომიკის სამინისტროს არ დაუდგენია დედლაინი, როდის უნდა მომხდარიყო რუკის მომზადება.“

დედამიწის შემსწავლელ მეცნიერებათა ინსტიტუტისა და სეისმური მონიტორინგის ეროვნული ცენტრის დირექტორი თეა გოდოლაძე კი ამბობს, რომ ისინი მუშაობენ სეისმური საშიშროების რუკაზე ამერიკის შეერთებული შტატებისა და კანადის სამეცნიერო გუნდებთან ერთად და რუკა მზად იქნება სექტემბერში. ის დასძენს, რომ თბილისი დგას სეისმური საფრთხის ქვეშ, 5,7 მაგნიტუდა კი დედაქალაქისთვის კატასტროფის მომტანი შეიძლება იყოს.
ასავალ-დასავალი

წინ პოლიტიკურად ცხელი ზაფხული გველოდება! („ასავალ-დასავალი“)

ავტ. ნატო ფოცხიშვილი 

მიხეილ ცაგარელი: „ - ზაზა სარალიძის ზურგს უკან ამოფარებული ნაციონალები თავისას მიერეკებიან, კვირიკაშვილის მთავრობა კი ბოდიშს ბოდიშზე იხდის... შინაგან საქმეთა მინისტრს ბოდიში არ უნდა მოეხდა, რაც მეტ ბარტყს გადმოუგდებ, მით მეტს მოითხოვენ! მთავრობა ეროვნულ-პატრიოტული ძალების მხარეს უნდა დადგეს და არა მათ გვერდით, ვინც ნარკოპოლიტიკის პროპაგანდას ეწევა... კვირიკაშვილი რომ გადადგეს, ქვეყანა დაიღუპება თუ რა? ლიბერალური ჯგუფები რომ მოძლიერდნენ, სწორედ პრემიერ-მინისტრის სისუსტისა და უნიათობის ბრალია... მთავრობის მეთაური რომ ვიყო, ნაცებს ორ წუთში მოვიყვანდი წესრიგში, მათ შორის - ძალადობრივი გზითაც... აქვე თეა წულუკიანს ვურჩევ, რომ სიმშვიდე შეინარჩუნოს. მის ნაცვლად კვირიკაშვილს რომელიმე ლიბერალს დაანიშნინებენ და უარესი პრობლემის წინაშე აღმოვჩნდებით... იმის ნაცვლად, რომ პრემიერმა თავისი სიტყვა თქვას, ირიბად თუ პირდაპირ კვერს უკრავს ნარკოლიბერალიზაციას და აქციაზე მიდის, რომელიც ნაციონალების მართულია...  რატომ ჰგონია პრემიერ კვირიკაშვილს, რომ ხალხში ძალიან პოპულარულია და მოსახლეობა აღფრთოვანდებოდა მისი გამოჩენით?... მთავარ პროკურორს ბევრი სხვაც მიჰყვება უკან... პრემიერი ოდნავ რომ მაინც იყოს მოწადინებული მდგომარეობის გამოსასწორებლად, კახი კახიშვილს - ბრწყინვალე იურისტს, უწესიერეს და სამართლიან ადამიანს წამოაყენებდა მთავარი პროკურორის პოსტზე... კიდევ ერთხელ ვამბობ - კოსმოსის საწინააღმდეგოდ მივდივართ, მთავრობა ფაქტობრივად, შავი ძალების გვერდით დგას და შესაბამისად, თვითგანადგურების გზაზეა. ეს ის შემთხვევაა, როდესაც ეკლესიამაც უნდა ამოიღოს ხმა... 18 ივნისის ჩათვლით დაძაბული პერიოდი გვაქვს... ივლისსა და აგვისტოში ისევ აირევა, რადგან მზისა და მთავრის დაბნელებები გველოდება... მოსალოდნელია რუსეთთან ურთიერთობების გამწვავებაც... მთავრობას განსაკუთრებული ყურადღება მართებს, რომ ნაცონალებმა ხელისუფლება პროვოკაციაზე არ წამოაგონ და რუსეთთან ურთიერთობის გამწვავება თავიდან აირიდოს... [ბიძინა ივანიშვილს] ამჯერადაც ვურჩევ მაქსიმალურად შეეცადოს ჩუმად, კულისებს მიღმა, პარტიის შიგნით იმოქმედოს, ეს წელიწადი მისთვის კარგი არ არის და დიდია შეცდომების დაშვების ალბათობა... არ ვიცი, ბიძინა ივანიშვილი ვის უყურებს, ან რა მოსწონს ამ მთავრობაში, მაგრამ ის, რომ მის პარტიას დროზე სჭირდება შველა, ამთავითვე ნათელია. თუ აქამდე ვეუბნებოდი, დროზე მიხედე სიტუაციას-მეთქი, ახლა პირდაპირ ვეუბნები - ბატონო ბიძინა, უკვე დაგვიანებულიცაა, მაგრამ სანამ ჯერ კიდევ შესაძლებელია, შეახტით ბოლო ვაგონს და იმოქმედეთ“.

შვილმოკლული მამა პრემიერთან შეხვედრას და სამართლიანობის აღდგენას ითხოვს! („ასავალ-დასავალი“)

ავტ. ჯაბა ხუბუა 

მორლენ მელტონიანი, მოკლული ანდრანიკ მელტონიანის მამა აცხადებს, რომ პროკურორი ლევან გეგეჭკორი და მოსამართლე ეკატერინე პართენიშვილი მისი შვილის მკვლელების ოჯახს, თამარიანებს  მფარველობენ. მელტონიანის თქმით, პირადად ირაკლი შოთაძემ და მისმა ხელქვეითებმა ქვემო ქართლის პროკურატურიდან არაერთხელ დაარღვიეს კანონი. მორლენ მელტონიანი პრემიერს მიმართავს და მასთან შეხვედრასა და დახმარებას ითხოვს სიმართლის დადგენისა და სამართლიანობის აღდგენის საქმეში. მელტონიანები საქმის ხელახალ გამოძიებას ითხოვენ. „ - პროკურორი ლევან გეგეჭკორი და მოსამართლე ეკატერინე პართენიშვილი სწორედ იმ სასამართლო დარბაზში უნდა დასხდნენ საბრალდებო სკამზე, საიდანაც კრიმინალი - თავისუფლებაზე, ხოლო უდანაშაულო ადამიანი ციხეში გაუშვეს... სამართლიანობას თუ ვერ მივაღწიე, ამ საქმეს შევეწირები და სასამართლოს, პროკურატურის, პარლამენტისა თუ სულაც აშშ-ის საელჩოს წინ სახალხოდ გამოვიჭრი ყელს!“ - აცხადებს  მელტონიანი.

ლია კრიალაშვილი: ბატონო ბიძინა, გააღვიძეთ „ოცნება“! („ასავალ-დასავალი“)

ავტ. ნატო ფოცხიშვილი 

ე.წ. მუხროვანის ამბოხისას მოკლული გია კრიალაშვილის და, ლია მიმდინარე მოვლენების შეფასებისას აცხადებს, რომ „ქართული ოცნება თავზე ლაფს ისხამს“ და კვლავაც ნაციონალების დროს გაუბედურებული ოჯახები ზარალდებიან. ლია კრიალაშვილი ამბობს, რომ გული ტკივა, მაგრამ ქართული ოცნება აღარ ეცოდება, რადგან დღემდე არცერთი გახმაურებული საქმე არ არის ბოლომდე მიყვანილი. „ - გინდ კვირიკაშვილს უთქვამს და გინდ ძაღლს დაუყეფია. მაჩალიკაშვილის მამა პანკისელების ჩამოყვანით რომ დაემუქრა ხელისუფლებას, შეეშინდა და შეხვდა. ბატონო პრემიერო, ჩემისთანებთან იმიტომ გაქვთ დიდი გული, რომ პანკისელების ჩამოყვანით არ გემუქრებით... ხაზარაძისა და კვირიკაშვილისნაირ არარაობებს უკვე დიდი ხანია აღარ ვენდობი, მაგრამ ჯერ კიდევ მჯერა ივანიშვილის სიტყვის და პირდაპირ მივმართავ: ბატონო ბიძინა, გააღვიძეთ ოცნება!“ - აცხადებს ლია კრიალაშვილი.

ტრისტან წითელაშვილი: ყურადღება! იგეგმება ხელისუფლების დამხობა! („ასავალ-დასავალი“)

ავტ. ზაზა დავითაია 

სამხედრო ექსპერტი ტრისტან წითელაშვილი აცხადებს, რომ მიხეილ სააკაშვილი ჰოლანდიაში დაწერილი შეთქმულების გეგმით ხელმძღვანელობს საპროტესტო პროცესებს საქართველოში. ის მითითებებს აძლევს პარტიათა ლიდერებს, კოჰაბიტაციის წყალობით სახელმწიფო სტრუქტურებში შემორჩენილ ნაციონალებთან მჭიდროდ ითანამშრომლონ და ისინი საკუთარი მიზნებისათვის გამოიყენონ. პროცესში მნიშვნელოვან როლს თამაშობს რუსთავი-2, რომლის ტექნიკური უზრუნველყოფითაც ხორციელდება მოსმენები. 7 ივნისს კიევიდან საქართველოში კონკრეტული დავალებებით ჩამოვიდა 8 ზონდერი, რომელსაც პროცოკაციების მოწყობა ევალება. წითელაშვილის ინფორმაციით, დავით მაყიშვილმა უნდა უხელმძღვანელოს შეიარაღებულ გადატრიალებას. მაყიშვილი უკრაინაში უკანონო საქმიანობას ეწეოდა. წითელაშვილის მტკიცებით, საქართველოში სწორედ მიხეილ სააკაშვილის კონტროლით შემოედინება ნარკოტიკები, რომლის შემოსავალიც ნაციონალური პარტიის თანამოაზრეებს ხმარდებათ. თავად ზაზა სარალიძის აქტიურობა უკრაინაში დაიგეგმა და სპეციალურად ამ მიზნით ის დავით საყვარელიძესთან ყავდათ ჩაყვანილი.  ხორავას ქუჩის მკვლელობის საქმის ჩიხში შეყვანაც სწორედ საყვარელიძის მითითებით მოხდა, რათა საპროტესტო აქციების საბაბი შექმნილიყო. წითელაშვილი ასევე ამტკიცებს, რომ რუსთაველზე აქციის დაფინანსებაში მონაწილეობა მიიღო „მამუკა ხაზარაძემ, რომელიც პრემიერ კვირიკაშვილის გუნდის წევრი და მისი უახლოსი მეგობარია“. წითელაშვილი ხელისუფლებას აქტიურობისაკენ მოუწოდებს და აცხადებს, რომ „განუკითხაობას ხელს უწყობს პრემიერი კვირიკაშვილი, რომელიც ხელს აფარებს მთავრობაში ჩაბუდებულ ნაცაგენტურას და ამ თვალსაზრისით, თავადაც მონაწილეობს სახელმწიფოს წინააღმდეგ შეთქმულებაში“.

ოცნებავ, ამისთვის მოგიყვანეთ? („ასავალ-დასავალი“)

ავტ. ჯაბა ხუბუა 

„ხელისუფლებამ სამართლიანობა ვერ აღადგინა, მაგრამ მკვდრეთით აღადგინა ბოკერია-სააკაშვილის ბანდა!... ხელისუფლებამ სიმართლის დადგენა კაცისმკვლელი და გამაუპატიურებელი რეჟიმის შემქმნელებს მიანდო... სახელმწიფო ბიუჯეტიდან 16 მილიონი ლარის არამიზნობრივად გახარჯვა, ციხის ბუნტის სისხლში ჩახშობა და სულხან მოლაშვილის წამება - აი, საქმეები, რომლებშიც გიგა ბოკერიას მონაწილეობის დასდგენად პარლამენტი საგამოძიებო კომისიას უნდა ქმნიდეს, მაგრამ საოცნებო საქართველოში ყველაფერი პირიქით ხდება“, - წერს ავტორი. 

შალვა ხაჭაპურიძე: წულუკიანი უნდა გადადგეს! („ასავალ-დასავალი“)

ავტ. ჯაბა ხუბუა 

ადვოკატი შალვა ხაჭაპურიძე მოითხოვს, რომ სულხან მელაშვილის საქმეზე საპარლამენტო კომისია შეიქმნას. ხაჭაპურიძის მტკიცებით, გიგა ბოკერია თავად იღებდა მონაწილეობას მოლაშვილის წამებაში. ხაჭაპურიძე სამარცხვინოდ და აღმაშფოთებლად მიიჩნევს გიგა ბოკერიას მონაწილეობას სარალიძის საქმის საპარლამენტო კომისიაში. „ - წულუკიანმა სასამართლო სისტემის რეფორმა მთლიანად ჩააფლავა... ქართულ ოცნებას ნუ ჰგონია, რომ ყველაფერი ხახვივით შერჩება. სააკაშვილის რეჟიმი დავამარცხეთ და ამ ხელისუფლებასაც როგორმე მოვერევით“, - აცხადებს ადვოკატი.

მამუკა არეშიძე: სცენარი ასეთი იყო - პანკისელების ჯგუფი სარალიძეს „გაიტაცებდა“, მაგრამ კუპრავა და სხვა ნაცები „შეძლებდნენ“ სარალიძე „გამტაცებლებისათვის“ გამოეგლიჯათ! („ასავალ-დასავალი“)

ავტ. ჯაბა ხუბუა 

არეშიძე აცხადებს, რომ ნაციონალები აშკარად ცდილობენ სარალიძის ტრაგედიის გამოყენებას პირადი მიზნებისათვის. ხელისუფლება მზად უნდა იყოს ნაციონალების ყველანაირი პროვოკაციისათვის. არეშიძემ პანკისის ხეობიდან მიიღო ინფორმაცია, რომ ნაცმოძრაობა ხეობაში ეძებდა ადამიანს, რომელიც სარალიძის გატაცების იმიტაციაში მიიღებდა მონაწილეობას. ეს  საპროტესტო მუხტის გაძლიერებას მოემსახურებოდა, მაგრამ პანკისში ვერ იპოვეს ასეთ სიბინძურეზე წამსვლელი. არეშიძისათვის კატეგორიულად მიუღებელია მალხაზ მაჩალიკაშვილის განცხადება სუსის შენობასთან ტერაქტის მოწყობის შესაძლებლობის შესახებ. არეშიძის მტკიცებით, 8 ივნისს ვაკეში, უნივერსიტეტის მეორე კორპუსთან სტუდენტების მიერ მოწყობილ სოლიდარობის აქციას დავით კირკიტაძე აკონტროლებდა. არეშიძე ხელისუფლებას ურჩევს ზაზა სარალიძესა და საზოგადოებას დანაპირები შეუსრულოს და რეალურად გააჩინოს სამართლიანობის განცდა.

მიხეილ ამისულაშვილი: მხედრიონმა და შევარდნაძის ჯურღმულებმა ვერ გამტეხეს და ეს კონჩიტა გვარამია-გაბუნია გამტეხენ? („ასავალ-დასავალი“)

ავტ. დიტო ჩუბინიძე 

სასამართლომ რუსთავი-2-ის საქმეზე დაკავებული ქართული მარშის 5 წევრი, მათ შორის მიხეილ ამისულაშვილი - გირაოთი გაათავისუფლა, ციხეში რჩებიან გიორგი ონიანი და ლუკა ნაცვლიშვილი. ამისულაშვილი ნიკა გვარამიასა და გიორგი გაბუნიას პროვოკაციებში ადანაშაულებს და აცხადებს, რომ ციხიდან ბრძოლის ჟინით გამოვიდა, რომ „პედერასტებსა და ქრისტეს მაგინებლებს“ თავს შეაკლავს. ამისულაშვილი ამბობს, რომ ციხეში „ხელის გულზე ატარებდნენ“, რომ საქართველოს საუკეთესო პენიტენციური სისტემა აქვს და ეს პირადად კახი კახიშვილის დამსახურებაა.

ლადო სადღობელაშვილი: მივმართავ ხელისუფლებას - ბოლომდე მოეგეთ გონს და ციხეში დარჩენილი ორი პოლიტპატიმარი - გიორგი ონიანი და ლუკა ნაცვლიშვილი გაათავისუფლეთ! („ასავალ-დასავალი“)

ავტ. ჯაბა ხუბუა 

ლადო სადღობელაშვილი აცხადებს, რომ გიორგი გაბუნიას პროვოკაციას წამოეგო, ნიკა გვარამიამ კი ხელისუფლებას „მარშელების“ დაჭერა შეუკვეთა და პროკურატურაც დაემორჩილა გვარამიას დირექტივას. ქართული მარშის განეიტრალებით ეროვნული იდეის ჩახშობას ცდილობენ. ლადო სადღობელაშვილი ამბობს, რომ ციხეში პირველად მოხვდა და საკუთარი თვალით იხილა გაჯანსაღებული სისტემა, სადაც უმნიშვნელო დამცირებასაც არავის აკადრებენ. სადღობელაშვილი მადლობას უხდის კახი კახიშვილს, რომელმაც სააკაშვილისეული ჯოჯოხეთიდან სისტემა ევროპულ სტანდარტებზე გადაიყვანა. სადღობელაშვილი ხელისუფლებას ონიანისა და ნაცვლიშვილის გათავისუფლებას მოუწოდებს.

ლალი მოროშკინა: შესაძლოა, დღე-დღეზე სააკაშვილი ჰააგის ტრიბუნალის წინაშე აღმოჩნდეს! („ასავალ-დასავალი“)

ავტ. ნატო ფოცხიშვილი 

ლალი მოროშკინა: „ - სკოლის მოწაფეებმა „კოზა ნოსტრას“ პრინციპით იძიეს შური სარალიძეზე. უკლებლივ ყველამ მიიღო მონაწილეობა ბიჭის დაჭრაში, რათა მერე ერთმანეთი არ გაეთქვათ... ნაცვლად იმისა, რომ პროკურატურას ჩხუბის მონაწილეეები ჯგუფური ბრალდებით დაეპატიმრებინა და სამარტოო საკნებში ჩაესვა, მათმა უნიათობამ ხელ-ფეხი გაუხსნა ნაცზონდერებს... საქართველოში ჰააგის მოსამართლეები იმყოფებიან და შესაძლოა, სააკაშვილი დღე-დღეზე ჰააგის ტრიბუნალის წინაშე აღმოჩნდეს. იმისათვის, რომ ეს ფაქტი გადაფარონ და ყურადღება გადაიტანონ, ნაციონალური მოძრაობა ყველაფერს აკეთებს მთავრობის დასადანაშაულებლად... ხორციელდება ვარდების რევოლუცია-2, ოღონდ არა სააკაშვილის, არამედ ბოკერიას ლიდერობით... ნუ გვავიწყდება, რომ ძალიან ბევრი ადამიანია, ვინც სააკაშვილის რეჟიმის წინააღმდეგ იბრძოდა და დღეს სახლში ზის!“

ღია წერილი შევარდნაძის გულზე დასამარხ გენერალ-მაიორ ვახტანგ გვარამიასა და სიკვდილის მოსამართლე ალექსანდრე ალადაშვილს! („ასავალ-დასავალი“)

ავტ. დიტო ჩუბინიძე 

წერილის ავტორი ვახტანგ გვარამიასა და ალექსანდრე ალადაშვილს ბრალს სდებს მეუფე გაიოზ კერატიშვილის უკანონო დაკავება-გასამართლებაში. ავტორი ასევე, აცხადებს, რომ ზურაბ პატარიძე ედუარდ შევარდნაძემ მოაკვლევინა მოწყობილი ავტოავარიით. პუბლიკაციის ავტორი აღწერს ეკლესიაში გამეფებულ ვითარებას და მასში ჩანერგილი დამსმენების მოღვაწეობას. ის ვახტანგ გვარამიასა და ალექსანდრე ალადაშვილს დახვეწილ ნაძირალებს უწოდებს.

თორმეტს ხუთიღა აკლია, კმარა, რაც ერმა იძინა... დროა, ოცნების ახდენის, აბა, შენ იცი ბიძინა! //ბიძინა ივანიშვილისა და ჟანი სიხარულიძის გასაუბრება! („ასავალ-დასავალი“)

ავტ. ჟანი სიხარულიძე 

გალექსილ დიალოგში საუბარია, გასულ დღეებში განვითარებული მოვლენების შესახებ. ასევე ზაზა სარალიძის, ელისო კილაძის, მამუკა ხაზარაძის, გია თვალავაძის, გურამ ქარაზანაშვილის საქმიანობის შესახებ. ავტორი ბიძინა ივანიშვილს მოუწოდებს პასუხი მოსთხოვოს ყველას, ვინც პროვოკაციებს გეგმავს და ბიუჯეტის ფულს ფლანგავს.

 რეზონანსი

პროცესებში პოლიტიკური პარტიების ჩართვამ არ გაამართლა, სარალიძეს ურჩევენ, აქციებს საერთოდ გაერიდოს (რეზონანსი)
ავტ. ტატა შოშიაშვილი

„რეზონანსის| შეფასებით, „ხორავას ქუჩაზე მოკლული მოზარდის მამის - ზაზა სარალიძის მხარდასაჭერად პარლამენტის შენობასთან გუშინ გამართული აქცია არც ისე მრავალრიცხოვანი გამოდგა, ვიდრე თუნდაც ერთი კვირის წინანდელი აქციები“. გამოცემა  მკითხველს პოლიტოლოგების მოსაზრებებს სთავაზობს განვითარებულ მოვლენებთან დაკავშირებით.  გაზეთი მკითხველს შეახსენებს, რომ  10 ივნისის აქციაზე  ახალი მოთხოვნებიც გაისმა და დაისახა ახალი გეგმებიც. კვირა დღის აქციის მთავარი ახალი მოთხოვნა იუსტიციის მინისტრ თეა წულუკიანთან ერთად შს მინისტრ გიორგი გახარიას გადადგომა იყო. ექსპერტები ვარაუდობენ, რომ ქუჩის აქტივობა დაიკლებს.

 რამაზ საყვარელიძე: "დღევანდელი აქცია ჩემი შესაფასებელი არაა, იგი მოსახლეობამ და მათმა რაოდენობამ შეაფასა. მხარდაჭერა ნაკლები აქვს ამ აქციას ძირითადად იმიტომ, რომ "ნაციონალური მოძრაობა" გაერია მათ შორის. ამას მიხვდნენ და გუშინ მთელი აქცია სამძიმარსა და მხარდაჭერაზე იყო აქცენტირებული. სავარაუდოდ, კიდევ შემცირდება ხალხის რაოდენობა, რადგან არავის არ უნდა ვინმეს მარიონეტი".

 ვახტანგ ძაბირაძე: „მე ვფიქრობ, რომ შინაგან საქმეთა სამინისტროს, გარდა გამოძიების სწორად წარმართვისა, სხვა გზა არ აქვს, რადგან მისი ქმედებები არ შეიძლება განპირობებული იყოს მხოლოდ იმით, რამდენად მასშტაბურია აქცია. ეს აქცია შეიძლება არ იყოს მასშტაბური, მაგრამ ეს არ არის მთავარი ფაქტორი. დღეს იგი, შესაძლოა, არ იყოს მნიშვნელოვანი და გადამწყვეტი მათთვის, მაგრამ ხვალისთვის ამ პროტესტმა შეიძლება უფრო მასშტაბური სახე მიიღოს, თუ შინაგან საქმეთა სამინისტრო ვერ შეძლებს ან არ მოისურვებს ამ საქმის ბოლომდე გამოძიებას .. რაც შეეხება კონკრეტულად სარალიძის პროტესტს, ჩემი აზრით, ჯობია, რომ ის გაემიჯნოს ამ აქციებს. ალბათ ჯობდა, რომ დროზე მილეულიყო და არ მიეღო ის სახე, რაც დღეს აქვს, მით უმეტეს პერმანენტული აქციებით არ გამოვა ამ შემთხვევაში არაფერი, რადგან შესაძლოა, ცუდი და არასწორი დასკვნების გამოტანის საშუალება მისცეს ხელისუფლებას და მხარდამჭერებს.“

ჩიტაძე: ახლა მარტო გირგვლიანი ვახსენოთ 9 წელი, თუ როგორ არის? (რეზონანსი)
ავტ. ეკატერინე ბასილაია

 ინტერვიუ ნიკა ჩიტიძესთან

 პოლიტოლოგი  ხორავას ქუჩის  საქმეზე საუბრობს.  მისი თქმით, წინა ხელისუფლების დროს მომხდარი გახმაურებული მკვლელობები აპრიორი  არ ნიშნავს, რომ ისინი (გარდაცვლილები) წმინდანები იყვნენ?! „დღევანდელი ხელისუფლების დროს თუ წინა ხელისუფლების დროს ვინც დაზარალდა, ერთნაირად მტკივნეულია. გირგვლიანის სიკვდილი იქნება თუ სარალიძის, ერთნაირად მტკივნეულია და იმსახურებს, საზოგადოების ნაწილს გაეპროტესტებინა," -  ამბობს  რესპოდენტი.

ნიკა ჩიტიძე (წულუკიანის გადადგომაზე): „თეას პირადად ვიცნობ, ძალიან განათლებული გოგოა. მიუხედავად იმისა, რომ ბევრი რამ ამ ხელისუფლებაში არ მომწონს, თეამ საფრანგეთში საჯარო ადმინისტრაციის სკოლა დაამთავრა, იქ კი შემთხვევით არავინ ხვდება. ასევე, მუდმივი კონტრაქტი აქვს ევროპის საბჭოში.  განათლებული ადამიანია, მაგრამ ამ ხელისუფლების წარმომადგენლების გავლენის ქვეშ მოექცა. სამწუხაროდ, ბევრ შემთხვევაში შეცდომები დაუშვა და ვერ გავამართლებ. რაც შეეხება მის გადადგომას, გადადგომა ერთია, მაგრამ მომავლისკენაც უნდა გავიხედოთ. წარმოადგინონ მისი ალტერნატიული კანდიდატურა, ვინ იქნება ღირსეული. ბევრ საქმეში არ ვეთანხმები, მაგრამ ვიცნობ და ვიცი, რომ ნამდვილად განათლებული ადამიანია, ამიტომ, თქვენის ნებართვით, ამ თემაზე საუბრისგან თავს შევიკავებ.

"თუ გამოძიება სწორად არ წარიმართა, მიიღებენ რევოლუციას" - თაკო ჩარკვიანი (რეზონანსი)

ავტ. თამარ შუკვანი

 ინტერვიუ თაკო ჩარკვიანთან

თაკო ჩარკვიანის შეფასებით, მირზა სუბელიანის დაკავება იმის დასტურია, რომ ზაზა სარალიძისა და ოპოზიციის მოთხოვნა ლეგიტიმური იყო. როგორც  ის „რეზონანსთან“ საუბარში ამბობს, თუ გამოძიება სწორად არ წარიმართა, ხელისუფლება პასუხად რევოლუციას მიიღებს.

 თაკო  ჩარკვიანი: ზაზა სარალიძეს რომ არ მოეწყო ეს აქციები, არ აკავებდნენ მირზა სუბელიანს. რამდენად მნიშვნელოვანი ყოფილა ხალხის ხმა, ოპოზიციური აქციები. ანუ გამოჩნდა, რომ ოპოზიცია ნებისმიერ შემთხვევაში საჭიროა და რაც უფრო ძლიერი იქნება, კარგია სახელმწიფოსთვის. ახლა უპირველესად რაც უნდა გაკეთდეს, ოდნავ მაინც შეირყეს ის ავადსახსენებელი სისტემა, რომელიც არსებობს და საქართველოს არ აძლევს განვითარების საშუალებას. უნდა გათავისუფლდეს სასწრაფოდ იუსტიციის მინისტრი თეა წულუკიანი და დაინიშნოს ადამიანი, რომლის მიმართაც არის ნდობა.

„თუ სუბელიანის დაკავება მხოლოდ სატყუარაა, ეს ძალიან სავალალო შედეგს მოიტანს“- ირმა სოხაძე (რეზონანსი)

ავტ. ტატა შოშიაშვილი

ირმა სოხაძე: „მე იმედი მაქვს, რომ  მირზა სუბელიანი დააკავეს არა იმიტომ, რომ მომავალი აქციის ტალღა შენელდეს, მაგრამ თუ ამიტომ გაკეთდა და თუ ეს ერთგვარი სატყუარაა, მაშინ ეს ძალიან სავალალო შედეგს მოიტანს და ძალიან სამწუხარო ფაქტი იქნება. მაგრამ, კიდევ ერთხელ გავიმეორებ, რომ  მაქვს ამ ხელისუფლების იმედი, რომელიც ჩემს მიერ მხარდაჭერილი იყო და დღემდე სიმპატიურია ჩემთვის. ამიტომ ძალიან დიდი თხოვნა მაქვს, რომ ნუ გაგვიწბილებენ ამ იმედებს და მაქსიმალურად მალე და ოპერატიულად გამოიძიონ ეს საქმე და არა იმიტომ, რომ ვიღაც გააჩერონ, ან თვალში ნაცარი შეაყარონ“.
 „ეს საქმე სულ თავდაყირა დგება“- ნუკრი ქანთარია (რეზონანსი)

 ნუკრი ქანთარია „რეზონანსთან“   მირზა სუბელიანზე საუბრისას  ამბობს, რომ სუბელიანი აქამდე ამ საქმეში დადებით როლს ასრულებდა და თუ ახლა დამნაშავეა, ყველაფერი თავდაყირა დგება და ამ შემთხვევაში არა მხოლოდ მირზა სუბელიანის, არამედ სხვა პირების პასუხისმგებლობის საკითხიც უნდა დადგეს.

„იგი იყო ის ადამიანი ვინც თანამშრომლობდა გამოძიებასთან, მიიყვანა ეს ბავშვები, მისი მეშვეობით გახდა შესაძლებელი იმ ორი ადამიანის დაკავება, ან მათი კვალიფიკაცია დგება ეჭვქვეშ, ანდა ის ხალხი  ვინც მონაწილეობდა ამ საქმეში, ყველანი ეჭვის ქვეშ უნდა იყვნენ“- ამბობს პარლამენტარი.

 „წულუკიანი ყველაზე წარმატებული მინისტრია“- გოგა ხაინდრავა (რეზონანსი)

 გოგა ხაინდრავა „რეზონანსთან“ არასამთავროო ორგანიზაციების მოთხოვნაზე საუბრობს, რომლის მიხედვითაც იუსტიციის მინისტრი უნდა გადადგეს.

 გოგა ხაინდრავა: „ თეა წულუკიანი არ უნდა გადადგეს იმიტომ რომ ყველაზე კვალიფიციური, ყველაზე მცოდნე და ყველაზე წარმატებული მინისტრია, ჩემი აზრით, საქართველოს თანამედროვე ისტორიაში. რაც ელანდებოდათ ის ესიზმრებოდათ, თუ პირიქით. ძალიან უნდათ რომ შეარყიონ დღევანდელი ხელისუფლება, რადგან დავალება მიიღეს სააკაშვილისგან“.

ეს სისტემა "ქართულ ოცნებასაც" შეჭამს (რეზონანსი)

„სახალხო პარტია“

(შექმნილ ვითარებაში)მიგვაჩნია, რომ საჭიროა მოცემულ სისხლის სამართლის საქმეებზე სამართლიანი გადაწყვეტილების მიღება და ხელისუფლებასა და საზოგადოებას შორის ნდობის აღდგენა, რისთვისაც, მინიმუმ, საჭიროა, მოხდეს კონკრეტული პირების (უპირველეს ყოვლისა, იუსტიციის სამინისტროსა და სასამართლო დაწესებულებების ხელმძღვანელთა, თუ მთელი მთავრობის არა) პასუხისმგებლობის საკითხის დაყენება.

იუსტიციის საბჭოს რეორგანიზაცია, განათლების სისტემის რეფორმა, ყველა სფეროში ანტიმონოპლიური კანონმდებლობის შემოღება (პრაქტიკაში დამკვიდრება) და საზოგადოებრივი ცხოვრების გაჯანსაღების სხვა ნაბიჯების გადადგმა.

ჩვენთვის მიუღებელია "ძირგამომპალი უსამართლო სისტემის" დანგრევის მოწოდების ქვეშ მხოლოდ პერსონალიების ცვლა. დანაშაულებრივი სისტემის ცვლილება პირადი პასუხისმგებლობის მაღალი სტანდარტის დაწესებასა და პოლიტიკური მონოპოლიის დანგრევას გულისხმობს, რაშიც, სამწუხაროდ, არც ხელისუფლებისა და არც მიმდინარე სხვადასხვა აქციის წარმომადგენლები აქამდე შემჩნეული არ ყოფილან.

სასიცოცხლოდ აუცილებელია კონკურენტული პოლიტიკური და სამართლებრივი სივრცის დაუყონებლივი ფორმირება. ისეთი ახალი საარჩევნო კანონმდებლობის მიღება, რომელიც ზუსტად ასახავს საზოგადოების შიგნით არსებულ განწყობას და იქნება არჩევნების სამართლიანად ჩატარების გარანტია.

მოვუწოდებთ ხელისუფლებას, რომ დაუყოვნებლივ დაიწყოს ქმედითი ნაბიჯების გადადგმა მანკიერი სისტემის შესაცვლელად და ვაფრთხილებთ, რომ წინააღმდეგ შემთხვევაში, მათთგან მხარდაჭერილი ძველი სისტემა მათ ხელისუფლებასაც იმავე მდგომარეობაში გადაისვრის, რა მდგომარეობაშიც დღეს "ნაციონალური მოძრაობაა".

"სახალხო პარტია" გამოთქვამს მზადყოფნას ნებისმიერ პოლიტიკურ თემაზე დისკუსიისთვის და იმ საპროტესტო აქციაზე დასადგომად, რომლის დღის წესრიგი იქნება ქართული სახელმწიფოს აშენებისა და განვითარებისათვის აუცილებელი ღონისძიებების განხორციელების მოთხოვნა.

ცხინვალში უკმაყოფილო არიან იმით, რომ ასლან ჯიოევის თბილისში მკურნალობა გახმაურდა (რეზონანსი)
ავტ. ეკატერინე ბასილაია

 „რეზონანსი“    ოსი  ოფიცრის  საქართველოში  მკურნალობის  შესახებ წერს. გამოცემის ცნობით, ცხინვალში ადასტურებენ, რომ ღუდუშაურის კლინიკაში მძიმე დაზიანებით მკურნალობს სამხრეთ ოსეთის ე.წ. სახელმწიფო დაცვის ოფიცერი ასლან ჯიოევი,  გაზეთის შენიშვნით, ამის გამოც დიდი პროტესტი და უკმაყოფილებაა თბილისში და მის დაპატიმრებასაც ითხოვენ, რადგან, დაუდასტურებელი ინფორმაციით, საუბარია, რომ ასლან ჯიოევი შეიძლება დაკავშირებული იყოს ცხინვალის ციხეში წამებით მოკლულ არჩილ ტატუნაშვილის საქმესთან.

მოკლული ტატუნაშვილის მამა ამბობს, რომ მას ასლან ჯიოევზე არაფერი სმენია, თუმცა არ გაუკვირდება, თუ ის მისი შვილის დაკავება-წამებასთან იყოს დაკავშირებული და ითხოვს, რომ აუცილებლად გამოკითხოს შს სამინისტრომ.

ანტისაოკუპაციო მოძრაობის - "ძალა ერთობაშია" დამფუძნებელი დავით ქაცარავა აცხადებს, რომ ჯიოევი უნდა დააპატიმრონ, მაგრამ ეს არ მოხდება.

გამოკითხავს თუ არა შს სამინისტრო ჯიოევს ტატუნაშვილის საქმეზე,  რეზონანსის ცნობით, უწყებაში ამაზე კომენტარს არ გამოთქვამენ.

შერიგებისა და სამოქალაქო თანასწორობის ყოფილი მინისტრი პაატა ზაქარეიშვილი ამბობს, რომ "საჭიროა, კომპეტენტურმა ორგანოებმა მოგვცენ მკაფიო, ცხადი პასუხი, თუ რის საფუძველზე მოხდება ამ ადამიანის (ჯიოევის) გინდა დაკითხვა, გინდა გამოკითხვა.“

ზაქარეიშვილი: მადლობა ღმერთს, ქართველებს რიგითი ეთნიკური ოსი არ დაგვიკავშირებია ტატუნაშვილის მკვლელობასთან (რეზონანსი)

ავტ. ეკატერინე ბასილაია

 პაატა ზაქარეიაშვილი ( ასლან ჯიოევის დაკითხვის თაობაზე) : პარლამენტმა უკვე მიიღო რეზოლუცია და იქ ტატუნაშვილი-ოთხოზორიას საქმეებთან დაკავშირებული სია უნდა იყოს. თუ ეს ადამიანი იმ სიაში შედის, ბუნებრივია, უნდა დაიკითხოს. თუ არ შედის, რატომ უნდა დაიკითხოს? ასე უამრავი ეთნიკური ოსი ჩამოდის ცხინვალის რეგიონიდან, მკურნალობს და თავისთავად ასე, აპრიორი ყველას მიმართ ამ ტიპის ბრალდების წაყენება, მიმაჩნია, რომ სწორი არ იქნებოდა. ანუ, პროკურატურამ მკაფიოდ უნდა თქვას, ამ ადამიანზე წინასწარ ჰქონდა თუ არა შეტყობინება. თორემ ასე შემოსულზე რეაგირება შურისძიებას უფრო ჰგავს, ვიდრე სამართლიანობის აღდგენას და სიმართლის დადგენას. ანუ, ჩვენი პოზიცია რაც უნდა სამართლიანი და პრინციპული იყოს ტატუნაშვილის მკვლელობაზე, ის შურისძიებაში არავითარ შემთხვევაში არ უნდა გადაიზარდოს, თორემ მაშინ სახელმწიფო არ ვიქნებით.

მოსკოვი თბილისს ორი რუსი ჯარისკაცის ცხედარს სთხოვს (რეზონანსი)

ავტ. ია აბულაშვილი

 გამოცემა რუსულ მედიაზე დაყრდნობით წერტს, რომ 2008 წლის რუსეთ-საქართველოს ომის დროს დაკარგული რუსი სამხედროების - სამხედრო მფრინავ, პოლკოვნიკ ალექსანდრ კოვენცევისა და სერჟანტ ალექსეი ლეჟიევის ბედი კვლავ უცნობია. „რეზონანსი“ აღნიშნავს, რომ რუსეთის მხარის დაჟინებული თხოვნის შემდეგ რუსეთმა საქართველოსგან ორი ნეშტის ფრაგმენტები მიიღო, რომლებიც, სავარაუდოდ, კოვენცევისა და ლეჟიევისაა. ნეშტების იდენტიფიცირების მიზნით, რუსეთის თავდაცვის სამინისტროს ლაბორატორიაში ჩატარდა გენეტიკური ექსპერტიზა, თუმცა აღმოჩნდა, რომ თანხვედრა მხოლოდ 65-70%-ია, რაც, სავარაუდოდ, მათ ვინაობას არ ადასტურებს და რუსული მხარე ძიებას აგრძელებს.

ექსპერტ პაატა ზაქარეიშვილის თქმით, მას ამ საკითხზე ინფორმაცია არა აქვს, ომის დროს უგზოუკვლოდ დაკარგულთა შესახებ ინფორმაციას ძირითადად ფლობდნენ წინა ხელისუფლების წარმომადგენლები, რომლებიც საქმის კურსში არავის აყენებდნენ.

 დავით დარჩიაშვილის სიტყვებით, კონკრეტულად ამ ორი რუსი სამხედროს შესახებ ინფორმაცია არც მას აქვს, თუმცა ნებისმიერი ნეშტი, რომელიც იძებნებოდა, შემდეგ გადაეცემოდა მეორე მხარეს.

ექსპერტ ვახტანგ მაისაიას თქმით, მიუხედავად იმისა, რომ სრული ინფორმაცია არსებობს 2008 წლის აგვისტოს ომის დროს რუსეთის შეიარაღებული ძალების დანაკარგის შესახებ, ოფიციალური ინფორმაციით, რუსეთის მხრიდან უგზოუკვლოდ დაკარგულია 20 რუსი სამხედრო.

"რუსეთ-საქართველოს ომის დროს დაკარგული მფრინავის, პოლკოვნიკ ალექსანდრ კოვენცევისა და სერჟანტ ალექსეი ლეჟიევის შესახებ ინფორმაციას არ ვფლობ. ომის დროს ზოგიერთი ინფორმაცია არ ხმაურდება, მაგრამ ათი წლის შემდეგ რომ აყენებს ამ საკითხს რუსული მხარე, საინტერესო ეს არის - რა მიზანს ემსახურება, რაიმე ახალი პროვოკაცია ხომ არ იგეგმება.“ კითხულობს გამოცემასთან ვახტანგ მაისაია.

"ბავშვი შოკშია... საუბარი უჭირს... მხოლოდ ის ახსოვს, ფანჯრიდან ბავშვები როგორ ცვიოდნენ" (რეზონანსი)
ავტ. ელზა პაპოშვილი

 გაზეთი გომბორის გზაზე მომხდარ ავარიაზე წერს. „რეზონანსის“ ცნობით, საპატრულო პოლიციის დეპარტამენტის კახეთის მთავარი სამმართველოს თანამშრომლებმა საავტომობილო გზაზე მომხდარ ავტოსაგზაო შემთხვევაში მონაწილე მიკროავტობუსის მძღოლი, 1981 წელს დაბადებული ბ.კ. დააკავეს.

„რეზონანსის“ თანახმად, ეს წელს ექსკურსიაზე მიმავალი მოზარდების ავარიაში მოყოლის პირველი შემთხვევა არ არის. 1-ლ ივნისს გორის ერთ-ერთი საჯარო სკოლის დამამთავრებელი კლასის მოსწავლეები ბაქოსკენ მიმავალ გზაზე, აზერბაიჯანის ტერიტორიაზე, ავარიაში მოყვნენ. ავტობუსში 20-მდე ბავშვი და 10-მდე მშობელი იმყოფებოდა, მათ სხვადასხვა სახის დაზიანება აღენიშნებათ. 28 აპრილს კი რუსთავი-თბილისის ცენტრალურ მაგისტრალზე ერთმანეთს დაეჯახა "მერსედესის" მარკის მსუბუქი ავტომობილი და მიკროავტობუსი, რომლითაც ბოლნისში ბავშვები ექსკურსიაზე მიჰყავდათ. ბავშვები ავარიის შედეგად არ დაშავებულან. სხეულის დაზიანება მიიღო ავტობუსში მყოფმა რამდენიმე პირმა.

ახალი თაობა

 ზაზა სარალიძე:  გახარია და წულუკიანი უნდა გადადგნენ (ახალი თაობა)

ავტ.  შორენა მარსაგიშვილი

 გამოცემა 10 ივნისს  რუსთაველზე პარლამენტის შენობის წინ გამართულ აქციაზე წერს და აღნიშნავს, რომ არსებობდა     „გრანდიოზული“ აქციის მოლოდინი, თუმცა  ხალხმრავალი  შეკრება არ შედგა.  „ახალი თაობა“  პარტია „ევროპული საქართველოს“ გადაწყვეტილებაზეც ამახვილებს ყურადღებას და მკითხველს შეახსენებს, რომ   პარტიამ ერთი დღით ადრე გამოაქვეყნა განცხადება, რომელშიც მიუთითა რომ აქციაზე არ  მივიდოდა. 

წერილი  სრულდება საპატრულო პოლიციის უფროსის განცხადებით, რომლის მიხედვითაც აქციაზე შესაძლოა მოხდეს  პროვოკაციები პატრულის ფორმაში გადაცმული პირების მხრიდან.

 მირზა სუბელიანზე სკანდალურ ინფორმაციებს  ზვიად კუპრავას ირაკლი კორძაია აწვდიდა? (ახალი თაობა)

ავტ. შორენა მარსაგიშვილი

„ახალი თაობა“ გამოთქვამს ვარაუდს ,რომ  ზვიად კუპრავას ერთერთი წყარო,  რომელიც მას ინფორმაციას   აწვდიდა და აწვდის მირზა სუბელიანზე  ირაკლი კორძიაა.   გაზეთი ამ ვარაუდის დასტურად აღნიშნავს, რომ კუპრავას სიტყვებით მას  თავად „ოცნების“  მხარდამჭერები და წევრები ეხმარებიან.  გამოცემა იხსენებს ირაკლი კორძაიას და ზვიად ჯანყარაშვილის დაპირისპირებას, როდესაც სასჯელაღსრულების  პრესსამსახურის ყოფილმა უფროსმა განაცხადა, რომ  ბესო ხარძიანის მკვლელობაში  გია უდესიანი იყო დამნაშავე. მას კი სწორედ ჯანყარაშვილი მფარველობდა. ამ განცხადების შემდეგ კორძაიას საქართველოს დატოვება მოუწია.

 ანრი ოხანაშვილი: „თეა წულუკიანის გადადგომის მოთხოვნა სწორი არ არის“ (ახალი თაობა)

ავტ. ნათია ხურცილავა

 ანრი ოხანაშვილი  საუბრობს ახალი მთავარი პროკურორის შერჩევის პროცესსა და არასამთავრობო სექტორის   ნაწილის მოთხოვნაზე იუსტიციის მინისტრის გადადგომასთან დაკავშირებით. რესპოდენტის თქმით,  „ეს მოთხოვნა არც კორექტულია და არც დასაბუთებული. შესაბამისად, გაცდენილია იმ კანონზომიერ ფარგლებს  რაზეც არასამთავრობო სექტორი და შესაბამისი ორგანოები უნდა საუბრობდნენ“.

 „წულუკიანი იუსტიციის მინისტრად თავიდანვე არ უნდა დაენიშნათ“ (ახალი თაობა)

ავტ. ნონა ცაბაძე

 იურისტი შალვა ხაჭაპურიძე ამბობს, რომ თეა წულუკიანი „მოსაშორებელია“ და თავის დროზეც არ უნდა დანიშნულიყო იმ თანამდებობაზე, რომელზეც დაინიშნა. რესპოდენტის აზრით, სასამართლო რეფორმა  წარუმატებლად ჩატარდა და ეს, მთლიანად, წულუკიანის ბრალია. ხაჭაპურიძე თვლის, რომ წულუკიანი საბჭოთა მენტალობის ადამიანია და ამიტომ,  მისგან რეფორმატორი არ გამოვიდა. ხაჭაპურიძეს  შექმნილი ვითარებიდან გამოსავლად მთავრობის მთლიანი შემადგენლობის დათხოვნა მიაჩნია.

 ბიძინა გუჯაბიძე: „ზაზა სარალიძემ  ნაციონალები უნდა მოიშოროს“ (ახალი თაობა)

ავტ. გულიკო ბალაძე

ბიძინა გუჯაბიძე  ამბობს, რომ ზაზა სარალიძის ტრაგედია აქციების დამგეგმავ პარტიებს არ აინტერესებთ და მათ საკუთარი მიზნები აქვთ. შესაბამისად, ზაზა სარალიძემ  ისინი თავიდან უნდა მოიშოროს. რესპოდენტს  აქვს იმედი, რომ  ხორავას ქუჩის საქმეს შინაგან საქმეთა სამინისტრო ბოლომდე გამოიძიებს, რაც შეეხება წულუკიანის ბრალეულობას,  გუჯაბიძის პოზიციით, მოცემულ  კონკრეტულ შემთხვევაში, იუსტიციის მინისტრს ბრალი არ მიუძღვის.

